
Монгол Улсын Их Хурлын 2017 оны намрын ээлжит чуулганы
Өргөдлийн байнгын хорооны 12 дугаар сарын 06-ны өдөр 
/Лхагва гараг/-ийн хуралдааны гар тэмдэглэл

Өргөдлийн байнгын хорооны дарга М.Оюунчимэг ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 19 гишүүнээс 10 гишүүн ирж, 52,6 хувийн ирцтэйгээр хуралдаан 14 цаг 40 минутад Төрийн ордны “Жанжин Д.Сүхбаатар” танхимд эхлэв. 

 Чөлөөтэй: Н.Амарзаяа, Д.Гантулга, Д.Дамба-Очир, Г.Занданшатар, Г.Мөнхцэцэг, Д.Сарангэрэл, Н.Цэрэнбат. 

Нэг. Агаарын бохирдол, түүний хор хохирлыг бууруулах талаар Монгол Улсын Засгийн газарт чиглэл өгөх тухай Өргөдлийн байнгын хорооны  2017 оны  01 дүгээр тогтоолын хэрэгжилтийг хангах талаар Монгол Улсын Засгийн газраас авч хэрэгжүүлэх арга хэмжээний тайланг сонсох
 
            Хэлэлцэж буй асуудалтай холбогдуулан Байгаль орчин, аялал жуулчлалын дэд сайд Ц.Батбаяр, Байгаль орчин, аялал жуулчлалын яамны Хүрээлэн буй орчин, байгалийн нөөцийн удирдлагын газрын дарга Г.Нямдаваа, Агаарын бохирдлыг бууруулах үндэсний хорооны ахлах мэргэжилтэн Л.Гүнбилэг,  Барилга, хот байгуулалтын дэд сайд Ш.Лхамсүрэн, Барилга, хот байгуулалтын яамны Бодлого, төлөвлөлтийн газрын дарга Л.Батжаргал,  Зам, тээврийн хөгжлийн дэд сайд Б.Цогтгэрэл, Зам, тээврийн хөгжлийн яамны Авто тээврийн бодлогын хэрэгжилтийг зохицуулах газрын мэргэжилтэн З.Чүнсэрээ, Эрчим хүчний яамны Төрийн нарийн бичгийн дарга З.Мэндсайхан, мөн яамны Бодлого, төлөвлөлтийн газрын дарга Д.Чимэддорж, Бодлогын хэрэгжилтийг зохицуулах газрын дарга Б.Насантогтох, Бодлогын хэрэгжилтийг зохицуулах газрын Цахилгааны хэлтсийн дарга Г.Тулга, Эрүүл мэндийн яамны Төрийн нарийн бичгийн дарга Д.Очирбат, Эрүүл мэндийн яамны Нийгмийн эрүүл мэндийн газрын дарга Д.Ганцэцэг, Мэргэжлийн хяналтын ерөнхий газрын Байгаль орчин, геологи, уул уурхайн хяналтын газрын дарга Н.Батбаяр, Нийслэлийн мэргэжлийн хяналтын газрын дарга Л.Эрдэнэчулуун,  мөн газрын Байгаль орчин, геологи, уул уурхайн хэлтсийн дарга Д.Бат-Өлзий, Нийслэлийн Засаг даргын Ногоон хөгжил, агаарын бохирдлын асуудал хариуцсан орлогч Ж.Батбаясгалан, Нийслэлийн Агаарын бохирдлыг бууруулах газрын Агаарын чанарын хэлтсийн дарга Х.Галымбек, Улаанбаатар хотын захирагчийн ажлын албаны Инженерийн байгууламжийн хэлтсийн дарга Т.Хэрлэн, мөн ажлын албаны Тохижилт, хог хаягдлын удирдлагын хэлтсийн дарга Г.Ууганбаяр, Дэлхийн банкны Улаанбаатар цэвэр агаар төслийн захирал Н.Баяртогтох, Нийслэлийн Засаг даргын Тамгын газрын Бодлого төлөвлөлтийн хэлтсийн мэргэжилтэн С.Ариунцэцэг, Иргэдийн төлөөлөл: “Утааны эсрэг ээж, аавууд” ТББ-ын тэргүүн Ц.Пүрэвхүү, зохицуулагч Т.Мандахжаргал, Г.Март, зөвлөх А.Алимаа нар оролцов. 
 

Хуралдаанд Өргөдлийн байнгын хорооны ажлын албаны ахлах зөвлөх Х.Энэбиш, зөвлөх Д.Нарантуяа, референт Л.Баярсайхан нар байлцав. 
             Агаарын бохирдол, түүний хор хохирлыг бууруулах талаар Монгол Улсын Засгийн газарт чиглэл өгөх тухай Өргөдлийн байнгын хорооны 2017 оны 01 дүгээр тогтоолын хэрэгжилтийг хангах талаар Байгаль орчин, аялал жуулчлалын дэд сайд Ц.Батбаяр мэдээлэл хийв. 
            Танилцуулгатай холбогдуулан Улсын Их Хурлын гишүүн Б.Энх-Амгалан, Д.Тогтохсүрэн, Ц.Гарамжав нарын тавьсан асуултад Байгаль орчин, аялал жуулчлалын дэд сайд Ц.Батбаяр, мөн яамны Хүрээлэн буй орчин, байгалийн нөөцийн удирдлагын газрын дарга Г.Нямдаваа, Барилга, хот байгуулалтын дэд  сайд Ш.Лхамсүрэн, Зам, тээврийн хөгжлийн дэд сайд Б.Цогтгэрэл, Мэргэжлийн хяналтын ерөнхий газрын Байгаль орчин, геологи, уул уурхайн хяналтын газрын дарга Н.Батбаяр, Нийслэлийн Засаг даргын Ногоон хөгжил, агаарын бохирдлын асуудал хариуцсан орлогч Ж.Батбаясгалан нар хариулж, тайлбар хийв. 
 
            Улсын Их Хурлын гишүүн Ё.Баатарбилэг, Ц.Гарамжав, Б.Энх-Амгалан, Д.Дамба-Очир нар үг хэлэв. 

“Утааны эсрэг ээж, аавууд” ТББ-ын зөвлөх А.Алимаа нар үг хэлэв. 
           Байнгын хорооны хуралдаанаар Агаарын бохирдол, түүний хор хохирлыг бууруулах талаар Монгол Улсын Засгийн газарт чиглэл өгөх тухай Өргөдлийн байнгын хорооны 2017 оны 01 дүгээр тогтоолын хэрэгжилтийг хангах асуудлыг хэлэлцэж, Засгийн газарт тэмдэглэлээр үүрэг, чиглэл өгөхөөр тогтов. 

Хуралдаан 1 цаг 36 минут үргэлжилж, 19 гишүүнээс 12 гишүүн ирж, 63.1 хувийн ирцтэйгээр 16 цаг 00 минутад өндөрлөв.
 
Тэмдэглэлтэй танилцсан: 

Д.ЦЭНДСҮРЭН
МОНГОЛ УЛСЫН ИХ ХУРЛЫН 2017 ОНЫ НАМРЫН ЭЭЛЖИТ ЧУУЛГАНЫ
ӨРГӨДЛИЙН БАЙНГЫН ХОРООНЫ 12 ДУГААР САРЫН 06-НЫ ӨДӨР 
/ЛХАГВА ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

М.Оюунчимэг: Улсын Их Хурлын эрхэм гишүүдийн энэ өдрийн амгаланг айлтгая. Өргөдлийн байнгын хорооны  2017 оны  12 дугаар сарын 6-ны өдрийн хуралдаан эхэлснийг мэдэгдье.

Одоо ирц 52.6 хувьтай байна.  

Өнөөдрийн хуралдаанаар Агаарын бохирдол, түүний хор хохирлыг бууруулах талаар Монгол Улсын Засгийн газарт чиглэл өгөх тухай Өргөдлийн байнгын хорооны 2017 оны 01 дүгээр тогтоолын хэрэгжилтийг хангах ажлын хүрээнд яг юу хийж, ямар ажлууд амжуулав, үр дүн нь ямар байв, цаашид ямар арга хэмжээ авах вэ гэдэг талаар бид нар тайлан сонсоно. Тэгэхдээ энэ бол товч тайланг сонсоно. 

Үүнтэй холбоотойгоор  хэлэлцэх асуудлаар үүнээс өөр саналтай гишүүд байвал гишүүдийнхээ саналыг сонсъё. Өөр саналтай гишүүд байна уу? 

Ингээд хэлэлцэх асуудлаа баталъя.

 Агаарын бохирдол, түүний хор хохирлыг бууруулах талаар Монгол Улсын Засгийн газарт чиглэл өгөх тухай Өргөдлийн байнгын хорооны 2017 оны 01 дүгээр тогтоолын хэрэгжилтийн тайланг яам, яамдаас, холбогдох байгууллагуудаас Өргөдлийн байнгын хороонд хариу ирүүлсэн байгаа. Энэ хариуг бид тайлан бүрээр нь гаргасан. Ихэнх нь  30-70 зарим нь  100 хувийн биелэлттэй гэсэн тайланг бидэнд өгсөн байгаа. Бодит амьдрал дээр энэ байдал ямар байна вэ гэдгийг үзэхээр Өргөдлийн байнгын хороо өнгөрсөн баасан гарагт, яг ид утааны үеэр Сонгинохайрхан, Чингэлтэй, Баянгол дүүргүүдийн гэр хорооллын айл өрхүүдээр явж, сургууль, цэцэрлэгүүдээр явж байдалтай танилцсан байгаа. Ингэж танилцахдаа бид Засгийн газарт чиглэл өгч, ийм үр дүнгээр энэ ажлаар явах гэж байна гэж хэлээд энэ дээр Монгол Улсын Ерөнхий сайд, Байгаль орчин, аялал жуулчлалын сайд, Нийслэлийн удирдлагууд бидэнтэй хамт газар дээр нь очиж, хэрэгжилт, бодит байдал дээр ямар байгааг үзсэн.

Ямар ч байсан  энэ  1 дүгээр тогтоолын гол үр дүн гэхээр утаа эхлэнгүүт бид утааны тухай яриад байгаа биш, Өргөдлийн байнгын хороо яг жилийн өмнө дараа жил дахиад утааны улирал эхэлнэ. Энэ утаа эхлэхээс өмнө ядахдаа жилийн хугацаанд тодорхой ийм ийм ажлуудыг хий гэсэн  18 заалт бүхий тогтоолоор үүрэг, чиглэл өгсөн байгаа. Энэ үүрэг, чиглэлүүдийг та бүхэнд цаасаар өгсөн. Манай гишүүд маань ч мэдэж байгаа. Энэ нь яг тодорхой хийх ажлууд, хийх бололцоотой ажлуудыг энэ 18 заалт бүхий тогтоолоор үүрэг өгсөн байгаа. 

Ингээд өнөөдрийн хуралдаанд оролцож байгаа хүмүүсээ товч танилцуулъя.  Байгаль орчин, аялал жуулчлалын яамны дэд сайд Ц.Батбаяр, мөн яамны Хүрээлэн буй орчин, байгалийн нөөцийн удирдлагын газрын дарга Г.Нямдаваа, Агаарын бохирдлыг бууруулах үндэсний хорооны ахлах мэргэжилтэн Л.Гүнбилэг,  Цаг уур, шинжилгээний газрын Орчны шинжилгээний хэлтсийн дарга Ж.Батбаяр, Барилга, хот байгуулалтын яамны дэд  сайд Ш.Лхамсүрэн, мөн яамны Бодлого, төлөвлөлтийн газрын дарга Л.Батжаргал,  Зам, тээврийн хөгжлийн яамны дэд сайд Б.Цогтгэрэл,  мөн яамны Авто тээврийн бодлогын хэрэгжилтийг зохицуулах газрын мэргэжилтэн З.Чүнсэрээ,  Эрчим хүчний яамны Төрийн нарийн бичгийн дарга З.Мэндсайхан, мөн яамны Бодлого, төлөвлөлтийн газрын дарга Д.Чимэддорж,  Бодлогын хэрэгжилтийг зохицуулах газрын дарга Б.Насантогтох, Бодлогын хэрэгжилтийг зохицуулах газрын цахилгааны хэлтсийн дарга Г.Тулга,  Эрүүл мэндийн яамны Төрийн нарийн бичгийн дарга Д.Очирбат, мөн яамны Нийгмийн эрүүл мэндийн газрын дарга Д.Ганцэцэг,  Мэргэжлийн хяналтын ерөнхий газрын Байгаль орчин,  геологи, уул уурхайн хяналтын газрын дарга Н.Батбаяр,  Нийслэлийн мэргэжлийн хяналтын газрын дарга Л.Эрдэнэчулуун,  Нийслэлийн мэргэжлийн хяналтын Байгаль орчин, геологи, уул уурхайн хэлтсийн дарга Д.Бат-Өлзий, Нийслэлийн Засаг даргын Ногоон хөгжил, агаарын бохирдлын асуудал хариуцсан орлогч Ж.Батбаясгалан,  Нийслэлийн Агаарын бохирдлыг бууруулах газрын Агаарын чанарын хэлтсийн дарга Х.Галымбек, Улаанбаатар хотын захирагчийн ажлын албаны Инженерийн байгууламжийн хэлтсийн дарга Т.Хэрлэн,  Улаанбаатар хотын захирагчийн ажлын албаны Тохижилт, хог хаягдлын удирдлагын хэлтсийн дарга Г.Ууганбаяр, Дэлхийн банкны Улаанбаатар цэвэр агаар төслийн захирал Н.Баяртогтох, Нийслэлийн Засаг даргын Тамгын газрын бодлого төлөвлөлтийн хэлтсийн мэргэжилтэн С.Ариунцэцэг гэсэн албаны хүмүүс ирсэн байгаа.

Мөн манай Өргөдлийн байнгын хороонд Утааны эсрэг ээж, аавууд  гээд иргэдийн төлөөллийг оролцуулж байгаа. Утааны эсрэг ээж, аавууд ТББ-ын тэргүүн Ц.Пүрэвхүү, зохицуулагч Т.Мандахжаргал, Г.Март, зөвлөх А.Алимаа гэсэн иргэдийн төлөөлөл өнөөдрийн хуралд оролцож байгаа.

Ингээд хуралдааны эхэнд  Байгаль орчин, аялал жуулчлалын яамны дэд сайд Ц.Батбаярын мэдээллийг сонсъё.

Ц.Батбаяр: Монгол Улсын Их Хурлын Өргөдлийн байнгын хорооны дарга, эрхэм гишүүд ээ, 

Өргөдлийн байнгын хорооноос  2017 оны  01 дүгээр тогтоолоор өгсөн чиглэлийн дагуу Агаарын бохирдол, түүний хор хохирлыг бууруулах талаар авч хэрэгжүүлсэн арга хэмжээний талаар товч танилцуулъя.

Одоогийн байдлаар Улаанбаатар хотын хэмжээнд агаарын чанарыг хянах 15 хороо ажиллаж байгаагийн 11 нь автомат станц бөгөөд  15 минут тутамд Агаар.мн цахим хуудсаар тасралтгүй мэдээлж байна.  2017 оны  11 дүгээр сард агаар дахь бохирдуулах бодисын сарын дундаж агууламжийг  2016 оны мөн үетэй харьцуулахад РФ10 тоосонцор 38 микрграммаар буюу  20 хувиар, РФ2.5 тоосонцор 26 микрограммаар буюу  17 хувиар, хүхэрлэг хийн агууламж 17 микрограмаар буюу 37 хувиар тус тус бага, азотын давхар исэл 4 микрограмаар буюу  8 хувиар их байсан бол агаарын чанарын стандартаас хүхэрлэг хий рф 2.5, рф10 тоосонцорын агууламж  1.1-2.5 дахин их байна.

Агаар орчны бохирдлыг бууруулах үндэсний хөтөлбөр түүнийг хэрэгжүүлэх арга хэмжээний төлөвлөгөөг боловсруулан хэрэгжүүлж байна. Хөтөлбөрийн хүрээнд байгальд ээлтэй дэвшилтэд технилоги бүхий дэд бүтэц байгуулах, утаа үйлдвэрлэх яндангийн тоог бууруулах, орон нутгийг хөгжүүлж, төвлөрлийг сааруулах, хууль стандартыг мөрдүүлэх зэрэг цогц арга хэмжээ авч, хэрэгжүүлэн 2025 он гэхэд агаар орчны бохирдлыг 80 хувиар бууруулах зорилт тавин ажиллаж байгаа.

Байгаль  орчин, аялал жуулчлалын сайд, Нийслэлийн Засаг даргын хамтарсан тушаал, захирамжаар нийслэлийн агаарын чанарыг сайжруулах бүсийг шинэчлэн тогтоож, бүсэд мөрдөх журмыг батлан хэрэгжүүлж байна.

Байгаль орчинд ээлтэй дэвшилтэд технологи, арга технологи нэвтрүүлсэн иргэн, аж ахуйн нэгж, байгууллагыг урамшуулах журам боловсруулж, Засгийн газрын 2017 оны 290 дүгээр тогтоолоор батлаад байна. Уг журмаар эрчим хүч хэмнэж, байгалийн нөөцийг зохистой ашигласан иргэн, аж ахуйн нэгжид ногоон гэрчилгээ, бүтээгдэхүүн үйлчилгээнд эко тэмдэг олгох юм. Агаар орчны бохирдлыг бууруулах, цэвэрлэх дэвшилтэд технологи бүхий дотооддоо нэмүү өртөг шингэсэн бүтээгдэхүүн үйлдвэрлэхэд чиглэсэн бараа бүтээгдэхүүн, тоног төхөөрөмж, татварын хөнгөлөлт эдлүүлэх заалтыг хэрэгжүүлэх үүднээс Засгийн газрын  2017 оны 168 дугаар тогтоолоор дулааны насос, уян цахилгаан халаагч зэрэг 15 нэр төрлийн тоног төхөөрөмж, сэлбэгийг гаалийн албан татвараас чөлөөлөх жагсаалтад тусган батлаад байна. 

Агаарын бохирдлын эсрэг санг байгуулах асуудлаар Агаарын тухай болон холбогдох хуульд нэмэлт, өөрчлөлт оруулах хуулийн төсөл боловсруулан Улсын Их Хуралд өргөн барихад бэлдэж байна.

Шөнийн цахилгааны урамшуулалд 114512 хэрэглэгч хамрагдаж, үүнд 3.3 тэрбум төгрөгийг зарцуулсан ба үүний дүнд тоосонцор, хүхэрлэг хийн хэмжээ  5-8 хувиар буурсан үзүүлэлт гарсан. Хөнгөлөлтийн хугацаанд шөнийн ачаалал  17 хувь өссөн нь нийт хөнгөлөлт үзүүлсэн айл өрхийн 15 хувь нь цахилгаан халаагуур ашигласан гэсэн тооцоо бий. Улаанбаатар хотын 6 дүүрэгт 63 агаарын дэд станц шинээр барьж, 6363 шинэ хэрэглэгчийг цахилгааны эх үүсвэрт холбосон. Гэр хорооллын 45 айлын зуухыг буулгаж, 56 барилгыг төвлөрсөн халаалтын системд холболоо.  2017 оны төсвийн тодотголоор гэр хорооллын 68 халаалтын зуухыг буулгаж, хэрэглэгчийг төвлөрсөн системд холбох 23 тэрбум төгрөгийн санхүүжилт шийдэгдсэн. Үүний үр дүнд 59 мянган тонн түүхий нүүрсний хэрэглээг бууруулах юм.

Зорилтод бүлгийн 4000 өрхийг боловсруулсан түлшээр, 390 өрхийг цахилгаан халаагуураар хангах ажлыг зохион байгуулж байна.

Сургууль, цэцэрлэг зэрэг орон байрны доторх агаарын бохирдлыг бууруулах, урьдчилан сэргийлэх чиглэлээр багш, эмнэлгийн ажилтан, залуусыг оролцуулсан сургалтыг үе шаттайгаар тогтмол зохион байгуулж байна.

Нийслэлийн өмчийн 10 өрхийн эмнэлгийн барилгын халаалтыг цахилгаанаар халаах, З цэцэрлэгийн нам даралтад зуухыг дэвшилтэд технологиор солих, 19 нам даралтад зууханд утаа шүүгч суурилуулах ажлыг хэрэгжүүлж байна. Үүний дүнд жилд 360 тонн түүхий нүүрсний хэрэглээ буурна. 

Иргэдэд мэдээлэл түгээх, хууль тогтоомжийг сурталчлан таниулах, агаар  орчны бохирдлыг бууруулах, техник технологи, мэдээллийн төвийг Баянзүрх дүүргийн барилга Мега стор худалдааны төв дээр ажиллуулж байна. Мэдээллийн төвөөр өдөрт  50-70 иргэд үйлчлүүлж, 10 дугаар сарын 20-доос өнөөдрийг хүртэл 50-60 төрлийн 56 сая төгрөгийн бүтээгдэхүүн борлуулагдсан байна.

Монголын байгаль орчны иргэний зөвлөлийн сайн дурын идэвхтэн, байцаагчтай хамтран агаарын бохирдлын 2 дахь удаагийн хяналт шалгалт, судалгааг зохион байгуулснаар гэр хорооллын сайжруулсан зуух, ахуйн нүүрсний хэрэглээ, хог хаягдал шатаадаг иргэд, аж ахуйн нэгжийн мэдээллийг гаргаад байна.

Орчны эрүүл мэнд үндэсний хөтөлбөрийг Засгийн газрын  2017 оны 225 дугаар тогтоолоор баталж томуу, томуу төст өвчнөөр өвчилсөн 5 хүртэлх насны хүүхдийн 30 төрлийн ууж хэрэглэх эмийг үнэгүй олгохоор шийдвэрлэлээ. Томуугийн эсрэг дархлааг дархлаажуулалтыг зохион байгуулж, эрсдэлт бүлгийн нийт 2689 хүн хамрагдсан бол Сүхбаатар, Сонгинохайрхан, Баянзүрх дүүргийн 47300 хүүхдэд уушигны хатгалгаа өвчний эсрэг вакцин хийгдээд байна.

Нийслэлийн мэргэжлийн хяналтын 403 улсын байцаагч, 6 дүүргийн 138 хорооны  5568 иргэн, аж ахуйн нэгжид хяналт шалгалт хийж, 17 зуухны үйл ажиллагааг зогсоож, нэг нам даралтын зууханд утаа шүүгч суурилуулж, 342 объектод цахилгаан халаагуур тавиулж, 42 объектыг сайжруулсан зуухаар солиулж, төвийн дулаанд  7 объектыг холбуулсан.

Өнгөрсөн 4 дүгээр сард автобензин, дизель түлшний стандартыг шинэчлэн, евро5-ын жишигт нийцсэн үндэсний стандартыг баталсан бөгөөд импортолж байгаа шатахууны 7.7 хувь нь евро5 стандартын түлш эзэлж байна. Хотын нийтийн тээврийн үйлчилгээнд  1207 автобус ашиглагдаж байгаагийн 52  хувь нь 10 ба түүнээс дээш жилийн насжилттай байна. Япон улсын буцалтгүй тусламжаар нийтийн тээврийн 24 автобусанд дизель хөдөлгүүрийн янданд суурилуулах тоосонцорын шүүлтүүр тавих туршилтын ажлыг явуулж, ирэх 4 дүгээр сард хүлээлгэж өгөхөөр ажиллаж байна.

Улаанбаатар цэвэр агаар төслийн хүрээнд  амины сууцны дулаан алдагдлыг бууруулах дулаалгын аянд  173 өрхийг хамруулж, байшинг дулаалсан ба үүний үр дүнд түүхий нүүрсний хэрэглээ  40 хувь багасна. Мөн нэг гудамж загвар төслийг Сонгинохайрхан дүүргийн 31 дүгээр хороонд хэрэгжүүлж, 31 өрхийн. Халаалтыг нэгдсэн байдлаар шийдэх ажлыг эхлүүллээ. Нийтдээ  91 цэцэрлэг, 21 сургуулийн бага анги, 11 эмнэлгийн хүүхдийн тасаг, эрчимт эмчилгээний тасаг, нийт 1300 агаар цэвэршүүлэгч олгоод байна. 

НҮБ, ДЭМБ уур амьсгалын өөрчлөлт, цэвэр агаарын эвслээс санаачилсан цэвэр агаар, амьдралын үндэс санаачилгад анхны улс болон нэгдэж, Японы Засгийн газрын тусламжаар 2018 оны 2 дугаар сараас эхлэн агаарын бохирдлыг бууруулах чадавхи төсөл З дугаар үе  шатыг хэрэгжүүлэхээр боллоо. 

Монгол Улсын Ерөнхий сайд Хүрэлсүх  11 дүгээр сарын 30-ны өдөр Нийслэлийн гэр хорооллын агаар бохирдол их бүсүүдэд ажиллаж байгаа бага насны хүүхдийн эрүүл мэндийг хамгаалах зорилгоор агаарын чанарыг бууруулах 1, 2 дугаар бүсэд орших бүх сургууль, цэцэрлэгийн танхим, эрүүл мэндийн байгууллагын хүүхдийн тасгийг агаар цэвэршүүлэгчээр хангахад  3.7 тэрбум төгрөгийг зарцуулахаар шийдвэрлээд байна.

Цаашид салбар хоорондын уялдааг сайжруулан, үндэсний хөтөлбөрийн хэрэгжилтийг эрчимжүүлж, төлөвлөгөөнд туссан ажлыг цаг тухайд нь хэрэгжүүлэхийн тулд холбогдох төсвийг тухайн жилийн улсын болон орон нутгийн төсөвт тусгуулж, дэд бүтцийн томоохон төслүүдийг хэрэгжүүлэх чиглэлээр хандивлагчид, олон улсын байгууллагуудтай хамтарч ажиллахаар төлөвлөж байна. 

Баярлалаа.

М.Оюунчимэг: Батбаяр дэд сайдад баярлалаа. Одоо асуултад хариулах хүмүүс маань өөрсдийгөө танилцуулчихаарай,  түрүүн би цаг хэмнэх үүднээс албан тушаалтныг шууд уншаад явчихсан байгаа.

Ингээд Дэд сайд маань Байгаль орчин, аялал жуулчлалын яамны хүрээнд базаад хийж байгаа ажлын товч тайланг бидэнд мэдээллээ. Үүнтэй холбоотойгоор иргэдийн төлөөллөөс саяны илтгэлтэй холбоотой гарсан зүйлүүдэд асуух, асуулт, санал байна уу гэдгээр иргэдийн төлөөллөөс байр суурийг З минутад сонсъё гэж бодож байна. 

5 дугаар микрофон. Пүрэвхүү. 

Ц.Пүрэвхүү: Баярлалаа. Бидний зүгээс асуух ийм асуулт байна. Үндэсний хөтөлбөр 9.9 ихнаяд төгрөгийн төсөвтэй байгаа 2025 он хүртэл хэрэгжинэ. Яг энэ жилийн хувьд төсөвлөгдсөн төсвөөсөө яг хэдийг нь олон улсын донор байгууллагууд болон улсын төсвөөс гаргасан бэ? Энэ чинь яг төлөвлөгдсөн ажлууд нь цаг тухай бүрдээ явж байгаа юу? Хоцрогдсон юм байна уу? Эх үүсвэрүүдээ хангалттай тавьж өгсөн үү гэсэн ийм зүйлийг асууя.

М.Оюунчимэг: Хэн хариулах вэ? 5 дугаар микрофон, өөрийгөө танилцуулаарай.

Г.Нямдаваа: 9.9 ихнаяд төгрөг маань  агаарын бохирдлыг бууруулахтай холбогдсон бүхий л манай энэ чиглэлээр үйл ажиллагаатай холбогдолтой ямар нэгэн хөрөнгө оруулалтуудыг бүгдийг  нь нэгтгэж үзээд гаргасан, хөтөлбөрийг хэрэгжүүлэх бүх үе шатанд хийгдэх ийм ажлын тооцоо байж байгаа. Энэ жилийн хувьд нийтдээ  56 тэрбум орчим  төгрөгийн нийт хөрөнгө оруулалтууд хийгдсэн. Эдгээрийн дотроос яг үндэсний хорооны шугамаар 4.9 тэрбум төгрөг төлөвлөгдөж, энэ маань зарцуулагдаад, эдгээрийг дотор нь бүтцийг нь манай хүмүүс бүгдээрээ мэдэж байгаа байх гэж бодож байна. Ерөнхий дүн  тооцоог нь авч үзэх юм бол ийм байдалтай одоогоор явж байгаа.

М.Оюунчимэг: Энэ төсөвтэй холбоотой ер нь их асуудлууд байгаа шүү. Сүүлийн 10 жилд хийсэн судалгаанаас харахад төсвийн мөнгө гэхэд 117 тэрбум төгрөг, олон улсын санхүүгийн байгууллагын тусламж, зээл гээд үзэхэд 88 тэрбум төгрөг гээд нийтдээ бараг 208 тэрбум төгрөгөөр энэ утааны эсрэг тэмцсэн гэж байгаа юм. Тэгэхдээ ингэлээ гээд утаа буурсан уу? Үгүй юу гэдгийг бид өнөөдөр өөрсдөө амьсгалаараа, нүдээрээ, бүх бие бялдраараа, зарим хүмүүс маань эрүүл мэндээрээ хохироод, хараад байгааг мэдэж байгаа. Тэгэхээр сая Байгаль орчин, аялал жуулчлалын яаман дээр аудитын дүгнэлт гараад, энэ аудитын дүгнэлт муу гэсэн дүнтэй гарсан гэж би сонссон. Тэгэхдээ энэ хэзээ хийсэн аудит вэ? Ямар дүнтэй гарсан бэ гэдэг дээр товч хариултыг дараа нь өгөөрэй.

Одоо асуулт асуух гишүүдийнхээ нэрсийг авъя. Гарамжав гишүүнээр тасалъя. Энх-Амгалан гишүүн.

Б.Энх-Амгалан: Агаарын бохирдлын асуудлаар нэлээн мэдээллүүд байдаг юм. Гэр хорооллын 200 мянга гаруй айл өрх утаа гаргаж байна. 400 мянга гаруй хуучин автомашин Улаанбаатарт байна. Үүний 100 гаруй мянга нь 10 жилээс дээш насжилттай байна, 30 гаруй мянган уурын зуух байна гээд энэ мэтээс харахад Улаанбаатар хот утаанаас салах бололцоогүй юм шиг харагдаж байгаа юм. Тэгээд зарцуулсан мөнгийг нь харахаар аль эрт утаанаас салаад, сайхан ногоон хот болчихсон юм шиг ийм их мөнгө. Сая хэллээ шүү дээ, нийслэлийн төсвөөс энэ сүүлийн  10 жилд 119 тэрбум төгрөг,  олон улсын зээл тусламжаас  87.8 тэрбум төгрөг, нийтдээ  207 тэрбум төгрөг энд зарцуулчихаад байна. Тэгээд одоо агаарын бохирдол буурсан гэдэг үзүүлэлт харагдахгүй байна гэж.

Энд би олон улсын байгууллагуудаас авсан зээл тусламжийг ярих гэж байна. Зөвхөн 2015-2016 онд Дэлхийн банк, Азийн хөгжлийн банк, Жайка, Мянганы сорилтын сангаас 47.8 сая доллар агаарын бохирдол, цэвэр агаар санд зарсан байна. Цэвэр агаар сангаас агаарын бохирдлыг бууруулахад зөвхөн 2015-16 онд 5.3 тэрбум төгрөг зарцуулсан байна. Тэгээд улсын төсвийн хөрөнгөөр  7500 зуух, нийтдээ  175.6 мянган сайжруулсан зуух тараасан байна. Зуух тараагаад утаа буурсан уу? Зуух тараах зөв байсан уу? Бидний энэ яваад байгаа бодлого зөв үү?  Гэрийн бүрээс тараах зөв байсан уу? Үүдний амбаар тараах зөв байсан уу?  Мянганы сорилтын сангаас ийм юмнууд яваад байсан шүү дээ. Миний мэдэж байгаар 18. аравны хэдэн сая доллараар бүрээс тараасан юм. Батболд дарга энэ Улаанбаатар хотын айлуудад зуух тарааж байна гээд Сүхбаатарын талбай дээр баахан зуух тараасан юм. Энэ зөв байсан уу? Үүнийг  надад хэлж өгөөч.

Хоёр дахь нь, Одоо дахиад та нар 1 тэрбум төгрөгөөр 1300 агаар шүүгч төхөөрөмж тараана гээд сууж байдаг.  Энэ нүүрстэйгээ тэмцэхгүй юм уу? Энэ утаа гаргаад байгаа эх үүсвэртэйгээ тэмцэхгүй юм уу? Тэд нарыгаа одоо  энэ дулааны шугам сүлжээнд холбох асуудал ярихгүй юм уу? Эсхүл энэ Улаанбаатар хотоо задлах бодлого явуулахгүй юм уу? Яг ийм байдлаар цаашаа явах юм бол энэ утаанаас салах юм уу? Энэ чинь цаашаа явсаар байгаад утаа нь сүүлдээ хөрсний бохирдол, усны бохирдол гээд энэ чинь Улаанбаатарт амьдрах нөхцөлгүй болох нь байна шүү дээ. Ундны усны эх үүсвэр хэцүү.  180 мянга гаруй жорлон байгаа. Тэр жорлон хөрсний усыг бохирдуулаад дууслаа. Тэгэхээр энэ өөрөө амгалан тайван хот биш, аюултай хот болчихоод байна. Тэгэхээр энэ Улаанбаатар хотыг  2030 он хүртэл хөгжүүлэх, 2025 он хүртэл хөгжүүлэх энэ ерөнхий төлөвлөгөөнийхөө тодотголд Улаанбаатар хот маань өөрчлөлт хийхгүй юм уу? Энэ яамдууд энэ дээр бодлого барихгүй юм уу? Жил болгон л зуух, шүүрний асуудал, сайжруулсан түлшний асуудал ярьж байдаг. Төрийн бодлогоор  бүсчилсэн хөгжлийн бодлогоо явуулаад, энэ Улаанбаатар хотоос нүүхгүй юм уу? Бид нар чинь ингээд байгаад байх юм уу? Дулааны эх үүсвэр, цахилгааны эх үүсвэр, усны эх үүсвэр гээд аль аль нь хүрэхгүй байна шүү дээ. Тэгэхээр үүнийг бид нар өнөөдөр ярихгүй бол -за яах вэ энэ жилээ давна, дараа жилээ давна гээд ингээд сүүлийн 10 жилд хийсэн судалгаагаар ийм айхтар тоонууд харагдаад байна шүү дээ. Энэ дээр ажлын хэсэг ямар дүгнэлт хийж байгаагаа хэлж өгөөч? 

М.Оюунчимэг: Энх-Амгалан гишүүнд баярлалаа. 1 дүгээр микрофон, Батбаясгалан дарга.

Ж.Батбаясгалан: Энх-Амгалан гишүүний асуултад хариулъя. 1 тэрбум төгрөгөөр 1300 агаар шүүгч, 1.1 тэрбум төгрөгөөр Байгаль орчин, аялал жуулчлалын яам, үндэсний хороо нийслэлийн төсвийн хөрөнгөөр 1300 анги танхим, палатыг хангаж байгаа. Энэ бол ДЭМБ-ын өгсөн зөвлөмжийн дагуу хийж байгаа ажил. Хүн өдрийн  24 цагийн бараг 90 орчим хувийг дотор танхим болон гэртээ өнгөрүүлдэг. Эхний ээлжинд бага насны хүүхдүүдийнхээ энэ эрүүл мэндийг хамгаалах үүднээс энэ арга хэмжээг хэрэгжүүлж байгаа. Энд 91 цэцэрлэг, 21 сургууль, 11 эмнэлгийн хүүхдийн  палатад, ингээд нийтдээ  1300 анги танхимыг.

Өнгөрсөн  7 хоногийн Засгийн газрын хуралдаанаас 1, 2 дугаар бүсийн буюу хамгийн өндөр бохирдолтой бүсийн нийт сургууль, цэцэрлэг, эмнэлгийг хангах үүрэг, чиглэлийг холбогдох яам, нийслэлд үүрэг болгосон. Энд 5600 орчим анги танхим, хүүхдийн палат орж байгаа,  3.8 тэрбум төгрөг зарцуулахаар ингэж шийдвэрлэсэн.

Агаарын бохирдлыг үүсгэж байгаа энэ нүүрстэйгээ тэмцэхгүй юм уу гэдэг асуудал бол ер нь түүхий нүүрсний хэрэглээг үе шаттайгаар хэрэглээг нь бууруулах ийм ажил зохион байгуулж байгаа. Энд зөвхөн нийслэл биш Эрчим хүчний яам, Байгаль орчны яам холбогдох бүх байгууллагууд үндэсний хөтөлбөрийн хүрээнд энэ ажил үе шаттайгаар явна. 

Өнгөрсөн хугацаанд зарцуулсан олон тэрбум төгрөгний үр дүн байгаа юу? Байхгүй юу гэдгийг мэдээж бүх түвшинд шүүмжлэлтэй хандаж байгаа. Цаашдаа Улаанбаатар хотын агаарын бохирдлыг бууруулах чиглэлд  Засгийн газраас энэ Цэвэр агаар сангаа татан буулгасан асуудлыг дахин сэргээж, бүх салбарын түвшинд энэ гарч байгаа бүх хөрөнгийг нэг шугаманд оруулж, үр дүнтэй зарцуулах чиглэлийг холбогдох хуулийн төслийг Засгийн газар дээр Их Хуралд өргөн барихаар бэлэн болсон байгаа.

М.Оюунчимэг: 5 дугаар микрофон. Тодорхой хариулна шүү.

Г.Нямдаваа: Аудитын шалгалтын хувьд Цэвэр агаар сангийн үйл ажиллагаанд хийгдсэн аудит. 2012 оны З гэрээн дээр томоохон хөрөнгө оруулалтуудын үндсэн дээр гүйцэтгэлийг нь хянаж, шалгаж тогтоох ийм чиглэлийн  дүгнэлт гарсан байгаа. Үүнд, нэгдүгээрт нь,  Туртелеком гэж компанитай нийслэлийн нийтийн тээврийн их багтаамжийн автобусын дизелийн хийн түлшний хосолмол хэрэглээнд шилжүүлэх тоног төхөөрөмж нийлүүлж, угсарч суурилуулах гэсэн ийм төсөл байсан. Нийтдээ  400 автобусанд суулгахаар захиалж авчирч тавиад, 250-г нь суурилуулаад,  150 нь одоо болтол суурилуулаагүй үлдсэн байгаа. Тэгээд одоо энэ аж ахуйн нэгж үлдэгдэл мөнгөө авна гэсэн асуудал ярьж байгаа. Суурилуулагдаагүй шалтгаан нь гаднаас Дэвү гэдэг Солонгосын компаний автобусанд тавихаар яригдсан. Гэтэл тэр компаний удирдлагууд нь манай өөрийн үйлдвэрлэсэн компани дээр ийм тооцоогүй нэмэлт төхөөрөмж хийхийг зөвшөөрөхгүй гэсэн мэдэгдэл буцааж гаргасан юм билээ. Ингээд энэ нийтдээ  3.2 тэрбум төгрөгийн зарцуулалт нь үндсэндээ үр дүн байхгүй байдалтай ийм болж дууссан байсан.

Хоёр дахь нь, автотээврийн хэрэгслээс ялгарах хорт хий, утааны тортогжилтийн хэмжээг бууруулах төхөөрөмж нийлүүлэх, суурилуулах гэсэн ийм төсөл байсан. Энд нийтдээ  2510 ширхэг төхөөрөмж авчраад, одоо 1658-ыг нь суурилуулсан, бусад хэсгийг нь суурилаагүй үлдсэн. Эндээс үлдсэн санхүүжилт бол 83  сая төгрөг үлдсэн.  147 сая төгрөгийг нь олгочихсон юм билээ. Тэгээд үлдэгдэл зүйлүүдийг тооцож, бас үлдэгдэл мөнгөө авъя гэсэн ийм тооцооны асуудал гаргаж ирсэн. Үүний эцсийн үр дүн нь туршилт эцсийн сайн үр дүн өгөхгүй байгаа гэсэн ийм дүгнэлтүүдтэй байсан.

Гурав дахь аудитын дүгнэлт гаргасан зүйл бол Грандпоуэр компанитай нүүрсний хийгээр халаалтын зуухыг хангаж, агаарын бохирдлыг бууруулах гэсэн. Өөрөөр хэлбэл, нүүрс түлэхээ болиод, хийгээр хангах ийм чиглэлийн төсөл байсан. Энэ тэрбум 965 сая төгрөгийн төслийн санхүүжилт хийгдээд  3.5 км шугаман хоолойн дагалдах хэрэгсэлтэй, холбогдох аж ахуйн нэгждээ суурилуулсан. Эдгээр нь улсын комисс ажиллаад актаар хүлээгээд авчихсан. Харамсалтай нь энэ аж ахуйн нэгж маань цаашдаа өөрсдөө тэр урсгал зардлын санхүүжилт байхгүй гэсэн шалтгаанаар одоо төдийлөн үр дүнгээ өгөхгүй байдалтай байгаа. Тэгэхдээ бид нар өнгөрсөн  7 хоног хуралдаад, газар дээр нь ажиллаж, дахин энэ учир шалтгааныг нарийвчилж тогтооно гэсэн ийм дүгнэлтүүдийг гаргаад байгаа юм.

М.Оюунчимэг: Энх-Амгалан гишүүн тодруулъя.

Б.Энх-Амгалан: Дэлхийн эрүүл мэндийн байгууллага, та  нар энэ  1300 агаар шүүгчийг авах нь зөв, 50 мянган амны хаалт авах нь зөв. Тэгээд түүнийгээ Эрүбүди компаниар үйлдвэрлүүлээд аваарай гэсэн юм байна л даа. За яах вэ авч байна, авъя гэж бодъё. Тэгвэл бид нар өөрсдөө яах вэ? Хот өөрсдөө яах юм бэ? Би түрүүн асуусан. Улаанбаатар хотоо задлах бодлого явуулахгүй юм уу? Энэ дагуул хотынхоо асуудлыг ярихгүй юм уу? Ерөнхий төлөвлөгөөнийхөө тодотголд өөрчлөлт хийхгүй юм уу?  Чи бодлогын чанартай арга хэмжээ авахгүй бол наадах чинь явахгүй нь байна шүү дээ. 

Хоёр дахь нь, угаах мөнгө зараад үр дүнгүй болчихсон юм яриад байх юм. Энэ  3.2 тэрбум төгрөг зарсан, нөгөө автобус нь болно гэсэн, болоогүй гэсэн. 200 автобусанд тавьсан, 150 нь тавиулахгүй гэсэн. Дэвү-гийнхэн бүр болохгүй гэсэн гээд ийм юм яриад байх юм. Болохгүй гэж байгаа бол түүнийг шугаманд явуулж яадаг юм бэ?  Болж байгаа автобусанд тавиад, тэр нийтийн тээвэртээ явуулж болдоггүй юм уу? 

М.Оюунчимэг: Энэ яриаг нь дуусгая. 

Б.Энх-Амгалан: Энэ грандпоуэр гэдэг компани хийгээр хангах төсөл хийнэ гээд 1.9 тэрбум төгрөг авсан, үр дүн байхгүй, улсын комисс хүлээгээд авчихсан. Тэгээд зардал байхгүй ажиллахгүй гэж байна л даа. Ийм юм зөндөө байна аа, энэ Хилчдийн хотхон хийж байхад ийм юм  анзаарагдаж байсан. Мөнгийг нь авчихдаг, хийчихдэг, тэгээд тэр нь ажилладаггүй, улсын комисс нь авчихдаг. Юугаа бодож тэр улсын комисс нь авч байдаг юм. Одоо үүний хариуцлагыг хэн хүлээх юм бэ? Үүнийг надад хэлээч. 

М.Оюунчимэг: Лхамсүрэн дэд сайд, Барилга хот байгуулалт.

Ш.Лхамсүрэн: Энх-Амгалан гишүүний асуултад хариулъя. Энэ нийслэл Улаанбаатар хотыг барилгажуулах, дэд бүтэцүүжүүлэх нь агаарын бохидол болон хөрсний бохирдлоос хамгаалах гол арга зам байгаа. Үүний хүрээнд Барилга, хот байгуулалтын яамны зүгээс бид нар ажил төлөвлөөд байгаа нь энэ БНХАУ-ын Засгийн газраас олгосон 2 тэрбум юаны буцалтгүй тусламжийн хүрээнд Гэр хорооллын дахин төлөвлөлтийн хүрээнд хийгдэж байсан барилгуудын инженерийн дэд бүтцүүдийн дутуу ажлуудыг гүйцээх, бичил дэд төвүүдийг нэмж байгуулахаар 200-300 айлыг хамруулаад бичил дэд төв болгож, инженерийн 5 дэд бүтцээр хангасан сервис центр нэртэй тийм зүйлүүдийг бид төлөвлөөд байж байгаа.  2018 оноос эхний бичил төвүүдийг Нийслэлийн Засаг даргын Тамгын газартай  . . . 

М.Оюунчимэг: Хариулт дуусаагүй байна, З дугаар микрофоныг 1 минут нэм дээ. Яг саяны энэ асуултад хариулаарай. Яагаад хүлээгээд авчихсан юм? Хэн хариуцлага хүлээх юм гэж асуугаад байна.

Ш.Лхамсүрэн: Ер нь тэр Хилчин хотхонтой холбоотой асуудлууд нь бол маш их асуудалтай. Урьд нь  2010 онд гэрээ байгуулангуутаа  10 хэдхэн хоногийн дотор төсвийнхөө  80 хувийг аваад явчихсан. Тэгээд хийж гүйцэтгэсэн ажил нь араас нь чанар муутай. Бид нар тэр байгууллагатай хуулийн хүрээнд шилжүүлж ажиллахаар, эхлээд хийж гүйцээгүй ажлаа гүйцээгээтэх гэсэн. Ер нь чадваргүй болоод хуулийн хүрээнд нь шилжүүлж өгөх гээд зарим ажлуудыг нь бэлдээд байж байгаа юм. 

Улаанбаатар хотын дагуул хотуудын хүрээнд Хөшигтийн хөндийн нисэх онгоцны буудалтай холбоотойгоор хөгжлийн хэсэгчилсэн ерөнхий төлөвлөгөөг Зам, тээврийн яам болон Барилга хот байгуулалтын яам, бусад яамдуудтай ажлын хэсэг гараад ажиллаж байгаа. Бид нар тэр уруу 100 мянган хүн амтай хот байгуулах талаар дахин тодотгол хийж байна. Багануурын ерөнхий хөгжлийн  . . . /хугацаа дуусав/.

М.Оюунчимэг: Тэр автобустай холбоотой асуудлыг Цогтгэрэл дэд сайд хариулах уу?  Бие бие уруугаа чихээд байлгүй шиг, тодорхой хариулт, мэдээлэлгүй байна уу? Эсхүл шалтгаан нь юу байна вэ? Товч тодорхой хариул даа. 

5 дугаар микрофон.

Г.Нямдаваа:  энэ бол 2012 онд хэрэгжсэн төслийн үр дүнг бид нар эргэж хянаж үзээд, тооцож, үр дүнтэй болсон байна уу? Үгүй юу? Ямар байдалтай болсон бэ гэдгийг, түрүүн ярьсан  тэр 117 биш 147 тэрбум л даа. Улсын төсвөөс гарсан  147 тэрбум төгрөг. Энэ мэтчилэнгээр гарсан мөнгөнүүдээ бид нар ямар байдалтайгаар үр дүн нь гарсан юм бэ? Тухайн үед нь юу болсон бэ гэдгийг эргэж аваад үзэхээр, үнэхээр 250-ийг нь суурилуулаад, 150-ыг нь авахгүй ээ, одоо суурилуулах шалтгаангүй гээд, шаардлагагүй гээд зогсоочихсон байгаа юм, 2012 оны гэрээ юм.

Тэр Грандпоуэрын хувьд, яг тэр хэрэгжиж байгаа төсөл нь үр дүнгээ өгсөн үү гэвэл өгсөн. Гэхдээ тэр ашиглагдаж байгаа тал нь яг одоогоор цаашдаа үргэлжлүүлээд хийгээд аваад ажиллуулах боломж багатай байсан гэсэн ийм шалтгаанаар зогсож байгаа гэсэн. Тэгэхээр бид нар  энэ долоо хоногт газар дээр нь очиж үзнэ гэсэн байдлаар шийдвэрээ гаргачхаад байж байгаа.

М.Оюунчимэг: Нямдаваа дарга аа, нэг зүйл тодруулъя. Сая энэ гишүүд маш тодорхой асуугаад байна л даа. Тэр Аудитын дүгнэлт муу гарсан, түүний гол шалтгааныг та хэллээ.  2012 оноос  2013, 2014 гэж байна. Бас Байгаль орчин, аялал жуулчлалын яам, нийслэл дээр ч гэсэн тэр өмнөх онд судалгаа, сурталчилгаа, хаалтын гэрээ гэдэгт энэ утааны эсрэг тэмцэх мөнгөний бараг 100 гаруй тэрбум төгрөг явсан гэсэн мэдээлэл байгаа. Яагаад хаалтын гэрээ хийгээд байдаг юм бэ? Энэ дээр хариулт өгөөч? 

5 дугаар микрофон.

Г.Нямдаваа: Бид өнгөрсөн оноос эхлээд энэ асуудлуудыг нь би хариуцаж ажиллаж байгаа учраас үүнийг сайн мэдэж байгаа. Манайх бол хаалтын гэрээ ч гэдэг юм уу? Иймэрхүү байдлаар гэрээ хийгээгүй. Харин агаарын бохирдлын эсрэг явагдаж байгаа үйл ажиллагаа, энэ хор  холбогдол, хийж байгаа ажлын үр дүн, жишээлбэл, иргэний байгууллагын төлөөлөлтэй хүртэл газар дээр нь явсан юмыг үнэхээр нийт ард иргэдэд бодитойгоор зохицуулах, мэдлэг олгох, сургалт хийх, мэдээлэлтэй хамтарч ажиллах шаардлагатай гэж үзээд, үндсэндээ  2017 онд 450 сая орчим төгрөг энэ нийтийн мэдээллийн зориулалтаар төлөвлөгдсөн байгаа. 100 тэрбум  төгрөгийн тухай ойлголт энд байхгүй ээ. 

М.Оюунчимэг: Та ингээд худлаа хэлээд байна. Яагаад гэвэл бид нар сая нүдээрээ явж үзлээ, бас үнэлгээнүүд хийлээ. Сая хэллээ. Агаарын бохирдлын мэдээг өдөр бүр иргэдэд өнөөдөр утаа ийм байна, ийм бохирдол байна гэдэг ийм мэдээг өдөр бүр иргэдэд хангаж бай гээд манай Өргөдлийн байнгын хорооны  1 дүгээр тогтоолын нэг гол заалт байгаа. Сая ингээд яваад үзэхэд цөөхөн газар ийм мэдээллийн самбар байна. Дээрээс нь Жайка байгууллагын, дахиад л олон улсын байгууллагаар 11 машин 2015 онд орж ирсэн гээд. Түүгээр өнөөдөр Улаанбаатар хотод агаарын бохирдол түүхий нүүрс  нь  58 хувьтай байна гээд мэдээлэл гардаг. Тэр нь хүн бүхэнд хүрч чаддаггүй. Тэгээд энэ саяны таны хэлээд байгаа гэрээ чинь өөр замаар яваад байгаа шүү. Түүн дээр бид нар одоо хяналтаа тавьж, эргээд эзэнтэй, хариуцлагатай байх ёстой гэдгийг би хатуу хэлмээр байна.

Цогтгэрэл дэд сайд. 1 дүгээр микрофон.

Б.Цогтгэрэл:  Эрхэм гишүүдийн өдрийн амгаланг айлтгая. Манай яаман дээр нийтийн тээврийн хэрэгслүүдтэй холбоотой, энэ ялгарч байгаа утаатай холбоотой асуудлаар судлах, тодруулах ийм ажлын хэсэг байгуулагдаад ажилласан. Энэ талаар бид нар ажиллаад юунд хүрэв гэж. Өнөөдөр нийтийн тээврийн үйлчилгээ явуулж байгаа компаниуд маань ихэвчлэн Солонгос улсаас тэндээ ажиллаж байсан 2 дугаар капиталд орсон ийм автобуснуудыг оруулж ирж байгаа. Энэ Солонгост явж байсан автобуснууд маань яадаг вэ гэхээр шингэрүүлсэн хийгээр ажилладаг ийм автобуснуудыг оруулж ирээд, түлшний аппаратыг нь солиод, дизель аппарат тавиад ажилладаг. 

Түрүүн яригдсан  2012 оноос хойш хийгдсэн төсөл, хөтөлбөрүүдийн асуудлууд яригдаж байна. Энэ асуудал болсон. Гэхдээ ямар асуудал болсон бэ  гэхээр Монголд өөр төрлийн шингэрүүлсэн хий байдаг. Та бүхэн сайн мэдэж байгаа,  таксинуудад шахаад байгаа. Энэ бол тэр том оврын автобуснуудад зориулагдсан тийм хийн шатахуун түлш бол бишээ. Тэгэхээр  манай өмнөх удирдлагууд ямар алдаа гаргасан бэ гэхээр, ямар ч тооцоо судалгаагүйгээр энэ тоног төхөөрөмжийг их өндөр үнээр авч нийлүүлсэн. Тэгэхээр түрүүн ярьж байна Дэвү компани ингээд болсонгүй гэдэг ийм асуудлууд ярьж байна. Энэ яагаад ийм асуудал яригдсан бэ гэхээр, хэрвээ энэ автобуснуудын хийн төхөөрөмжүүд тэсэрч, дэлбэрвэл хэн хариуцлага хүлээх вэ гэдэг дээр нь  хариуцлага хүлээх эзэн олдохгүй байсан учраас энэ төсөл зогссон юм билээ. Үүнийг шалгаж тогтоосон.

Хэрвээ одоо энэ үнэхээр шударга зарчимд нийцүүлэх гэж бид нар үзэх гэж байгаа, өмнөх энэ утаанд зарсан мөнгөнийхөө эзэн холбогдогч, хариуцлагыг олох  гээд аав, ээжүүд ч явж байна, ард түмэн ч байж байна. Бид нар бүгдээрээ нэг уушигаар амьсгалж байгаа. Тэгэхээр үүнийг олж тогтоох чиглэл өгөгдвөл олоод тогтооё. Тэр Авлигатай тэмцэх газар, цагдаа цэрэг юу байдаг юм бэ? Тэр бүх байгууллагуудад нь тэр тооцоо судалгаагүй төсөл хөтөлбөр хэрэгжүүлж, улсад энэ хичнээн тэрбумаар нь хохирол учруулсан нөхдүүдтэй хариуцлага тооцоод, байдаг газарт нь байлгах хэрэгтэй гэж бодож байна. Баярлалаа.

М.Оюунчимэг: Тогтохсүрэн гишүүн асуултаа асууя. 

Д.Тогтохсүрэн: Баярлалаа. Би 4 зүйл тодруулъя. Их олон жил ярьж байгаа асуудал. Би сая Энх-Амгалан гишүүний яриад байгаа асуудлыг 100 хувь дэмжиж байгаа юм, яг үнэн юм. Бид маш их хэмжээний мөнгө зарсан, ямар ч үр дүн гараагүй, харин утааны хэмжээ нэмэгдсэн, бохирдлын хэмжээ нэмэгдсэн, гамшгийн хэмжээ нэмэгдсэн. Би бол гарах 4 гарц байгаа, энэ дээрээ юу хийж байна вэ гэж асуумаар байгаа юм. Тэгэхгүй манайхан энэ үндсэн гарах юм уруугаа ярихгүй, дандаа дагавар юм яриад байгаа юм. Зуух, бүрээс, үүдний амбаар гээд, тэгээд автобусны шүүлтүүр гээд дандаа дагавар юм яриад л.

Би бол нэгдүгээрт нь түлштэйгээ ажиллах ёстой. Түлшийг боловсруулах чиглэлээр энэ  2017 онд юу хийв?  2018 онд юу хийхээр төлөвлөж байна вэ гэдгийг асуух гэж байна. Эрчим хүчний яам юм уу? Нийслэл хариулах юм уу?  Ноднин ч бид нар өдийд хэлэлцсэн, би бас асуугаад л байсан юм. Нэгдүгээрт түлш.

Хоёрдугаарт, орон сууцжуулах ажил. Энэ иргэдийг орон сууцжуулах, ипотекийн зээлийн хэмжээг нэмэгдүүлэх, энэ Улаанбаатарын хэмжээнд гацчихсан байгаа энэ олон орон сууцнуудыг эргэлтэд оруулах, энэ чиглэлээр. Тэгээд нийслэлийн гэр хорооллын дахин төлөвлөлтийн чиглэлээр хийж байгаа ямар ажил байна вэ? Үүнийгээ энэ агаарын бохидолттой холбож байна уу? Үгүй юу хоёр дахь нь. Гуравдугаарт нь,  цахилгаан халаагуурын асуудал. Цахилгааныхаа хангамжийг сайжруулах, хүчдэлийг нэмэгдүүлэх чиглэлээр юу хийж байна вэ? Энэ чиглэлээр хийж байгаа ажил байна уу? Энэ агаарын бохирдлыг бууруулах хамгийн гол юмны нэг нь энэ.  Өнгөрсөн жил баахан мөнгө гаргаад, жилд 3.3 тэрбум байна уу? 3.3 тэрбум төгрөг гаргаж шөнийн тарифыг тэглэхэд зориулсан гээд байгаа юм, үр дүн байна уу? 

Дөрөвдүгээрт, автомашины асуудал. Автомашины насжилтийн асуудал, эко автомашиныг оруулж ирэхтэй холбоотой асуудлын чиглэлээр барьж байгаа бодлого юу байна вэ? Үүний үр дүнд орж ирж байгаа автомашины хэдэн хувь нь хийгээр явдаг автомашин болсон юм? Энд тодорхой үр дүн гаргах чиглэлээр бодлогын тодорхой авч хэрэгжүүлж байгаа арга хэмжээ байна уу? Үгүй юу гэсэн би ийм 4 зүйлийг асууя гэж бодож байгаа юм.

Ер нь бид нарын хийх гээд байгаа ажил чинь дандаа дагавар араас нь хөөсөн юм уруу яваад байх юм.  2018 онд 3.7 тэрбум төгрөг төлөвлөсөн гэж байгаа юм. Үүнийгээ юунд зарах гэж байна вэ гэхээр, эрүүл мэндийн байгууллагын хүүхдийн тасгийг агаар шүүгчээр хангана гэж, өөр юманд мөнгө байхгүй. Ийм тохиолдолд агаарын бохирдлыг бууруулах чиглэлээр бид нар  тодорхой үр дүнд хүрэхгүй л дээ. Саяны 4 асуудал хамгийн том асуудал. Энх-Амгалан гишүүн нэг чухал юм ярьсан. Тэр бүсчилсэн хөгжлийн тухай асуудал. Цаашдаа Улаанбаатар хотыг ингэж байлгах юм уу? Задлах юм уу?  Яаж бид энэ чиглэлийн том бодлого х эрэгтэй байна вэ? Яриад л байна, яриад л байна, агаарын бохирдлын асуудалд үр дүн гардаггүй. Би ийм  4 гол асуудал дээр нь хийж байгаа ажилд энэ холбогдох хүмүүсийг тайлбар өгөөч ээ гэж хүсэж байна.

М.Оюунчимэг: Тогтохсүрэн гишүүнд баярлалаа. Маш тодорхой асуулаа. Эрчим хүчний яамны Төрийн нарийн бичгийн дарга эхлээд хариулах уу? Энэ сайжруулах түлш хийх талаар хэдэн төгрөг зарцуулаад, үр дүн гарсан уу? Үгүй юу?

З.Мэндсайхан:  Сайжруулсан түлшний асуудлаар Эрчим хүчний яам Таван толгойн нүүрсний ордыг түшиглээд судалгаа шинжилгээний ажлыг хийгээд явж байна. Ер нь бол  хүрэн нүүрснээс байгалийн хий гаргаж авах энэ талдаа түшиглэж бид нар судалгааны ажлаа хийгээд явж байгаа.  Энэ хүрээндээ Багануурын уурхайд түшиглээд, Дэлхийн банкны санхүүжилтээр 5 сая орчим тонн нүүрсийг боловсруулж, жилдээ  749 сая куб метр байгалийн хий үйлдвэрлэх төслийн урьдчилсан ТЭЗҮ боловсруулсан байдалтай байна. 

Мөн Сингапурын GGR компанитай хамтраад Нүүрстэйн ордыг түшиглээд жилдээ 100-200 метр куб байгалийн хийг үйлдвэрлэх ийм төслүүдийн ТЭЗҮ-г боловсруулаад явж байгаа. Асуудал бол нэг ийм байдалтай байна.

М.Оюунчимэг: Тогтохсүрэн гишүүн тодруулна.

Д.Тогтохсүрэн: Агаарын юм яриад байгаа юм, ТЭЗҮ боловсруулсан, хийн түлш гаргах гэж байгаа гээд, энэ чинь болоогүй асуудал. Одоо та нар энэ нийслэлийн гэр хорооллын түлдэг нүүрс хаанах вэ? Налайх, Багануур байгаа. Үүнийгээ нүүрсний боловсруулах угаах, хамгийн анхан шатных, угаах. Тэгээд цааш нь өөр сайжруулсан түлш, боловсруулах чиглэлээр яг юу хийгээд байгаа вэ? Энэ талаар огт юм хийхгүй байгаа юм. Ноднин бид нар яг өдийд хурал хийгээд л ярьсан. Та нар нүүрсээ угаана шүү, энэ нийслэлд орж ирж байгаа нүүрсийг хагас боловсруулаад ч болов түлмээр байна гэсэн, тэгээд байхгүй. Энэ талаар яг юу хийгээд байгаа юм бэ гэдгийг л асуух гээд байгаа юм.

М.Оюунчимэг: Мэндсайхан,  4 дүгээр микрофон.

З.Мэндсайхан: Сайжруулсан түлшин дээр 2 дугаар цахилгаан станцыг түшиглээд, тэнд өмнө нь беркетэн түлш үйлдвэрлэх үйлдвэр байгуулагдчихсан юм билээ. Гэхдээ түүхий эд нь өөрөө  Багануур дээр биш Таван толгойн нүүрсэн дээр суурилагдаад хийчихсан. Ингэхэд тээврийн хувьд бид нар татахад эдийн засгийн хувьд ач холбогдол нь тооцоололгүй хийгдсэн асуудал юм билээ. Үүнийг явуулах гэхээр ийм асуудал үүсээд байгаа юм. Ингээд бид нар Багануурын уурхайг түшиглээд беркетэн түлшний үйлдвэрлэлийн судалгааг өнгөрсөн жил хийгээд, хувийн хэвшилтэй хамтран хэрэгжүүлэхээр эхний байдлаар Багануурын уурхай, хувийн хэвшлийн компани хоёр хамтын санамж бичгээ байгуулаад, ТЭЗҮ нь хийгдчихсэн, одоо тоног төхөөрөмж, технологийн судалгааны ажил нь явж байгаа.

М.Оюунчимэг: Мэндсайхан дарга яг мэддэг хүнийг оруулж ирэхгүй яасан юм бэ? 

З.Мэндсайхан: Нүүрс угаах асуудал манай яамны салбар чиглэлийн асуудал биш л дээ. 

М.Оюунчимэг:  Сая очиход,  Нүүрс хөтөлбөр хэрэгжих нэрийдлээр, Алтанхуяг Ерөнхий сайд байх үед Багануурын нүүрс оруулж ирээд, баахан шуудайлаад зарсан. Гэтэл тэр нь юун хэрэглээ буурах битгий хэл, 46 хувиар бохирдол нэмэгдсэн байсан. Тэгээд үүний эсрэг ямар арга хэмжээ авав гэхээр бас арга хэмжээ алга байгаа. Тэгэхээр энэ Нүүрс хөтөлбөрийг Эрчим хүчний яам маань энэ дээр саяны хэлдэг судалгаа, сурталчилгаа, ТЭЗҮ гэж явсаар байтал, бид нар жилийн өмнө үүрэг даалгавар өгсөн байгаа шүү дээ. Асуултад маш тодорхой хариул.

Батбаясгалан дарга. 1 дүгээр микрофон.

Ж.Батбаясгалан: Сайжруулсан түлшний асуудал дээр ганц л зүйл байгаа юм. Түүхий нүүрсэндээ зөрүү байгаа, татаасын асуудал өнөөдрийг хүртэл шийдэгдээгүй учраас сайжруулсан түлшний үйлдвэрийн компаниуд Нүүрс хөтөлбөрөөс болоод бүгдээрээ үндсэндээ дампуурсан. Тэгэхээр улсын төсөвт түрүүн миний хэлдэг Цэвэр агаар сангаа байгуулаад, энэ сайжруулсан түлшний зөрүү мөнгийг татаас улс өөрөө даахгүй бол өнөөдөр сайжруулсан түлш үйлдвэрлээд зарахад гэр хорооллын иргэд маань худалдаж авч чадахгүй байгаа. Одоогийн байдлаар яг өөрөө олборлолт хийдэг манай улсын үйлдвэрүүдийн дэргэд маш цөөхөн хэмжээгээр үйлдвэрлэж байгаа юм. Тэгээд энэ нь өөрөө өнөөдөр гэр хорооллын 220 орчим мянган өрх бол 600 гаруй мянган тонн нүүрс хэрэглэж байгаа, жилд. Тэгэхээр энд байгаа түүхий нүүрсний үнэ, сайжруулсан түлшний зөрүү үнийг улсын төсөвт татаасаар суулгахгүй бол өнөөдөр энэ түлшний асуудал хэрэгжихэд тун хүндрэлтэй байгаа юм.

М.Оюунчимэг: Орон сууцжуулах талаар Лхамсүрэн дэд сайд.

Ш.Лхамсүрэн: Тогтохсүрэн гишүүний асуултад хариулъя. Орон сууцжуулах дээр Сангийн сайдаар баталсан ажлын хэсэг гарчихсан байгаа. Энэ дээр Барилга, хот байгуулалтын яам оролцоод, Монголбанк оролцсон. Тэгээд ипотекийн зээлийн хүртээмжийг нэмэгдүүлэх ажлын хэсэг одоо 2-3 хувилбар дээр  судлаад байж байгаа. Тэгээд үүнийгээ саяхан 1 дэх өдөр болсон Ерөнхий сайд дээр Барилга, хот байгуулалтын яам энэ асуудлаа танилцуулж, чиглэл авсан. Өнөөдөр ямар ч байсан хүртээмжийг нэмэгдүүлэх тал дээр 12 сард багтааж Засгийн газрын хуралд энэ ажлын хэсэг танилцуулахаар үүрэг авчихсан, одоо ажиллаж байгаа. Тэр үед нь эцсийн шийдвэр гарсны дараа мэдээлэл өгөхгүй бол 2-З хувилбараас бид нар түрүүлээд юм дуугарч болохгүй байгаа юм. Тэгэхдээ ямар ч байсан хүртээмжийг нэмэгдүүлэх хэрэгтэй гэж бодож байгаа. Одоо бидэнд байгаа нь болохоор улсын төсөв дээр  120 тэрбум төгрөг, Монголбанкнаас 180 тэрбум төгрөг гээд үндсэндээ  300 тэрбум төгрөгтэй л 2018 онд ипотекийн зээлийн эх үүсвэр байж байгаа. Үүнийг яаж олон хүнд хүртээх вэ гэдэг тал дээр хувилбаруудыг сонгох асуудал байгаа.

Гэр хорооллын дахин төлөвлөлтийн хүрээнд түрүүнд би хэлсэн. Бид нар  24 байршил дээр гэр хорооллын дахин төлөвлөлт эхэлсэн байгаа. Үүний зарим нэг дэд бүтцийн асуудлууд нь дутуу, зарим нь огт дэд бүтэцгүйгээр байгааг түрүүний 2 тэрбум юаны хүрээнд энэ дэд бүтэцжүүлье. Тэгээд хэсэгчлэн дэд бүтцэд хүрэхгүй газруудад нь  200-300 айлаар нь жижиг дэд бүтцүүдийг бий болгож хамруулахаар. Тэгээд тэр дэд бүтцэд орсон хашаа, байшинтай айлуудыг бид нар цаашдаа ипотекийн зээлд хамруулахаар үл хөдлөхийн шинжтэй барилга баривал оруулъя гэсэн тэр талын асуудлаар дэмжиж явуулахаар бодлогоо боловсруулаад явж байгаа.

М.Оюунчимэг: Сүхбат гишүүн асуултаа асууя.

А.Сүхбат: Жилийн өмнө бид нар ингээд яриад сууж л байсан. Жилийн дараа бас ингээд яриад сууж байна. Тодорхой үр дүн гарсангүй ээ. Тэгэхээр та бидний энэ хийж байгаа, гүйцэлдүүлж байгаа ажил  худлаа гэж дүгнэгдээд байна. Бид нар худлаа ярьж байна. Үр дүнгүй олон ажлыг  гүйцэлдүүлэх гэж, бие биендээ найр тавьж ингэж  олон зуун тэрбум  төгрөг зарж, ийм байдалтай байна. Тэгэхээр манай энэ мэргэжлийн байгууллагууд бас худлаа ярихаа болио. Ухаангүйн ноёнд, урагшгүй албад гэж, ингээд л яриад суугаад байвал, -за өнөөдөр 208 тэрбум төгрөг, одоо энэ  17 тэрбум төгрөгийг тавиад ирэхээр  220,  230, 240 сая төгрөг, 2 жилийн дараа 350 тэрбум төгрөг ингээд яриад сууна, яг л ийм юм болно.

Тэгэхээр гэр хорооллын дахин төлөвлөлт гэж байхгүй ээ, дэд сайд аа. Наадах чинь худлаа шүү дээ. Улаанбаатар хотын барилгажилт гэж байхгүй ээ. Яагаад байхгүй гэж бодож байна вэ гэхээр, та бүхэн бүгд мэдэж байгаа. Агаарын бохирдол, усны бохирдол, хөрсний бохирдлоо шийдэж байж энэ асуудал яригдана. Өнөөдөр гэр хорооллыг дахин төлөвлөнө гээд ингээд л юм яриад байна, наад төв цэвэрлэх байгууламж чинь даахгүй шүү дээ. Наад ус, хөрс чинь даахгүй шүү дээ.  4 жилийн дараа Улаанбаатар хотын усны нөөц дууслаа. Бид нар юу хийсэн бэ? Юу ч хийгээгүй. Баахан нүүрс яриад байна, нүүрсээ угаана, хоргүйжүүлнэ, цэвэршүүлнэ гээд байна, түүн шиг худлаа юм байхгүй, наадахаа боль. Ард иргэд мэдээж хөхөө өвлийн хүйтэн болж байна, мэдээж дулаан, нүүрсээ түлэлгүй яах вэ. Ингээд нэг яваад байвал  500 тэрбум төгрөг зарсан ч гэсэн энэ асуудал шийдэгдэхгүй ээ. Тэгэхээр Монгол Улсад шинжлэх ухааны хүрээлэн, эрдэмтэн мэргэд гэдэг хүмүүс байна уу? Байгаа байх  гэж бодож байна. Тэднийгээ оролцуулсан эрдмийн зөвлөл байгуулаа, ажлын хэсэг гарга аа. Тэдэн онд Улаанбаатар хотын агаарын бохирдол ийм хувьтай буурна, үүнийгээ шийдэж чадна гэдэг зорилго, зорилтыг зайлшгүй тавих хэрэгтэй болчихоод байгаа юм. Тэгэхгүй тодорхойгүй юмны төлөө жил болгон хуралддаг, бие биенийгээ шүүмжилдэг нэг иймэрхүү байдал үүсээд байна.  Тэгэхээр үүнээс гарах гарц гаргалгаа байдаг юм уу гэхээр бусад улс оронд байдаг юм байна.  

Гэр хороолол, айлуудын тэр өтгөн шингэнийг хөрсөндөө алдахгүйгээр метан химийн үйлдвэр байгууллаа. Эргээд хий үйлдвэрлээд, гааз үйлдвэрлээд ард иргэддээ өгөөд дулаанаа шийдэж болох уу? Болно. Нар, салхи, сэргээгдэх эрчим хүч ярьж болох уу? Болно. Иймэрхүү 21 дүгээр зуун гарсан, технологийн дэвшил гарсан ийм таатай үед бид бүхэн ийм юм яриад суугаад байж болохгүй. Өнөөдөр Байгаль орчны яам, хот ийм л юм ярина шүү дээ, ноднин ийм л юм ярьж байсан, энэ жил ийм л юм ярьж байна. Тэгэхээр энэ дээр эрдэмтэн мэргэдийнхээ толгойг ашиглаад, ийм ажил хийхгүй бол болохгүй нь ээ.

Аливаа улс үндэстэн эрдэмтэн, мэргэдээ урьдаа барьж, хүмүүсээрээ зүг чигээ заалгаж явдаг юм билээ. Тэгэхээр ийм саналтай байна. Нүүрс түлнэ, авто машины утааг багасгана гэж болно шүү дээ, энэ чинь. Октан дээшлүүлэгч, ноднин Байнгын хороон дээр яриад байдаг байсан Японы нэг компани орж ирээд төсөл хэрэгжүүлээд явж л байгаа юм билээ. Энэ дизель машины утааг бууруулаад, өнгийг нь өөрчлөөд явж л байгаа юм билээ. Энэ мэтийгээ яриач ээ, тодорхой юм яриач ээ. Тэгээд Солонгосын Дэвү компани тэгсэн болохоор бид нар . . . /хугацаа дуусав/.

М.Оюунчимэг: Санал хэллээ тийм ээ? Гарамжав гишүүн.

Ц.Гарамжав:  Ямар ч байсан энэ утааны асуудлыг ярихгүй бол болохгүй болчихоод байгаа том асуудал. Манай яамд ийм үлбэгэр, сулбагар, хуучин цагтайгаа зууралдсан, 12 оны л юм билээ, 10 оны юм билээ гээд сууж байдаг асуудал байж таарахгүй ээ. Бид нар өнөөдрөөр амьсгалж, өнөөдөр энэ утаан дунд хордоод явж байгаа болохоор өнөөдрийнхөө шийдэл арга хэмжээг ярих ёстой гэж бодож байна. Ер нь гэр хорооллын дахин төлөвлөлт ч гэнэ үү? Улаанбаатар хотын дэд бүтэц ч гэнэ үү? Энэ дэд бүтцийг шинэчлэн сайжруулах ч гэнэ үү? Энэ төслийн нэр нь ямар байх нь хамаагүй, ерөөсөө Монгол эх орны маань утаа энэ  220 мянган гэр өрх, утаа гаргаж байгаа энэ бүх айл, албан байгууллагатай холбоотой байгаа юм. Тэгэхээр энэ  220 мянга чинь ихэнх нь гэр хороололд байгаа болохоор гэр хорооллынхоо дахин төлөвлөлтөд ч орж байна, хот барилгажуулалтад ч хамаарагдаж байна.  Бүхий л төрөл сэдвүүд энэ утаатай холбоотой болоод байгаа юм.

Тэгэхээр та нар маань жил болгон энэ дээр ихээхэн хэмжээний тэрбум, тэрбум  төгрөг мөнгө авч байна. Өнгөрсөн жилүүдэд ч тэрбум, тэрбумаар нь Байгаль орчны яам ч авч байсан, нийслэл дээр ч байж байсан. Тэгэхээр эд нарынхаа зориулалтыг арай үр ашигтай болгоод, чиглэлээ өөрчилмөөр юм шиг санагдаж байна. Жишээлбэл, түрүүн Гэр хорооллын дахин төлөвлөлт гээд яръя л даа, энэ нэр нь ямар байх  нь хамаагүй, бид нар гол нь үйл ажиллагаагаа л хийх ёстой. Энэ жил бид нар хичнээн газар гэр хорооллыг шинэчлэн төлөвлөх гэж байгаа юм бэ? Тэгвэл тэр анхны тэр загвар болоод байсан Хилчин хотхон дээр ямар арга хэмжээ авч явах гэж байна вэ? Барилгын яам.  Одоо 2012 оны юм билээ гээд бид нар орхиж болохгүй шүү дээ. Энэ бол нэгэнт төлөвлөгдөж, төсөвлөгдсөн, олон зуун иргэдийн тэнд хохироогоод байгаа учраас бид нар эхнийхээ ажлыг амжилттай хийж чадахгүй байж, ганцхан Хилчин гэдэг 200-аад өрхтэй айлыг дэд бүтэцтэй холбоод, дулаантай холбож чадахгүй байж, нийт нийслэлийн хэмжээнд дахин төлөвлөлт хийнээ, Хятад улсаас орж ирж байгаа 2 тэрбум юаныг бид нар энд зарцуулна гээд байдгийг би ерөөсөө ойлгохгүй байна. Эхнийхээ ажлуудыг сайн хийгээд, эсхүл энэ орж ирж байгаа хөрөнгө оруулалтаа эхнийхээ алдаануудыг засахад зориулах хэрэгтэй гэж бодож байна. Тэгээд энэ дээр Барилга, хот байгуулалтын яам энэ өмнөх алдаануудаа яаж засах гэж байгаа юм бэ? Хүн уруу чихэхийг бид нар одоо сонсохгүй. Манайхан яаж үүнийг энэ засаг төрд гарсан шинэ удирдлагууд маань яаж хийх гэж байна вэ гэдгийг нэгдүгээрт сонсмоор байна.

Хоёрдугаарт, энэ утааг зайлуулахад сэтгэл байвал уг нь болохгүй ч, түрүүчээс нь туршаад байвал болохгүй юм биш шиг санагдаад байгаа юм. Төрөл бүрийн технологиуд байна. Энэ цахилгаан болоод стандарт халаагуурын аргуудаар яагаад энэ халаагууруудыг тавьж болохгүй байна? Цахилгааны үнэ тариф дээр амьжиргааны түвшингээс доогуур айлууд дээр нь хөнгөлөлт өгөөд, энэ халаагууруудыг тавьж үзвэл туршиж үзсэн тийм юм байна уу? Энэ ажил хир хэрэгжих гэж байна? Энэ дээр ямар хэмжээний мөнгө төсөвлөгдөж байна гэж асуумаар байна.

М.Оюунчимэг: Баярлалаа. Эрчим хүчний дэд сайд Мэндсайхан. 4

З.Мэндсайхан: Гарамжав гишүүний асуултад хариулъя. Агаарын бохирдлыг бууруулах ажлын хүрээнд Эрчим хүчний яам шат дараалсан арга хэмжээнүүд авч явж байгаа. Би хөрөнгөөр нь зарцуулалтыг танилцуулаад явбал  2016 онд бид нар  2 тэрбум төгрөгний улсын төсөвтэйгээр 2000 айлыг шинээр цахилгаанд холбосон байгаа. Энэ өнгөрсөн 6 сард бид нар улсын төсвийн хөрөнгөөр  13.3 тэрбум төгрөгөөр 6 мянган айлыг шинээр цахилгаанд холбосон байгаа. Сая 2017 оны улсын төсвийн тодотголоор 20 мянган айлыг шинээр эрчим хүчинд холбох буюу цахилгаан халаагуураар 4 квт хүртэл хүчин чадалтайгаар халаах боломжийг бүрдүүлэх  зорилгоор 32.5 тэрбум төгрөгний хөрөнгө оруулалт тавигдсан. Утааг мөн  барилга байгууламжийг халаадаг  68  зуухыг төвийн дулаанд холбохоор 22.9 тэрбум төгрөгийг төсөвлөөд зохион байгуулалтын ажил нь хийгдээд явж байна.

Энэ ажлуудыг хийснээр ямар үр дүн гарах вэ гэхээр, тодорхой тоотой яриад явъя гэж бодож байна. Тоноглол талдаа бид нар системийн хувьд гэр хорооллын өрхүүд  маань шөнө, шөнийн тариф маань оройны 21 цагаас өглөөний 9 цаг хүртэл 4 квт-ын цахилгаанаар үнэгүйгээр халаагуурыг хэрэглээд, дулааны асуудлаа шийдээд явах боломжтой юмаа. 68 зуухыг төвлөрсөн дулаанд холбосноор нийт  139 томоохон барилга байгууламжууд утаа үйлдвэрлэхээ больж байгаа юм, төвийн дулаанд холбогдож байгаа юм. Энэ ажлууд энэ ондоо багтаад хэрэгжинэ. Үүнийг хэрэгжсэнээр  118301 тонн нүүрсний хэрэглээг бид нар хязгаарлаж байгаа юм. Мөн агаарт хаягдах хорт хаягдлын хэмжээг 5528 тонноор багасгаж байгаа юм. Засгийн газраас ямар тогтоол гарсан бэ гэхээр Улаанбаатар хотын шөнийн тарифыг 21 цагаас өглөөний 6 цаг хүртэл 100 хувь хөнгөлөх,  21 аймгийн төв болон 10 мянгаас  дээш хүн оршин сууж байгаа сум, сууринг энэ шөнийн тарифт хамруулахаар шийдвэр гаргасан, ингээд хэрэгжээд явж байгаа. Өнөөдрийн байдлаар өнгөрсөн оны мөн үеийнхтэй харьцуулахад шөнийн хэрэглээ 30 мгвт-аар нэмэгдчихсэн явж байгаа. Тэгэхээр бид нар 12-15 мянган айл одоогоор халаагуур хэрэглээд явж байна гэж үзэж байна аа. Энэ тодотголоор тавигдсан хөрөнгө оруулалт хэрэгжээд ирэхэд 21 мянган айл 4 квт-ын  цахилгаан халаагуур хэрэглэх энэ боломжийг бид нар энэ онд нь багтаагаад бүрдүүлж өгч чадна. Ийм боломжийг нь бүрдүүлж байгаа юм.

М.Оюунчимэг: Гарамжав гишүүн тодруулъя.

Ц.Гарамжав: 21 цагаас 6 цаг хүртэл шөнийн тарифаар эрчим хүчийг хангаад, айл өрхүүдийг чөлөөлсөн гээд байгаа. Тэгэхээр энэ маань тодорхой хязгаартай юм шиг байна. Иргэд тэгж яриад байх юм. 7 хоног хэрэглээд, түүнээс цааш бид өрөнд орчихоод байна гээд, энэ ямар учиртай юм бэ? 7  хоногийн шөнийн тарифын нөөц өгөөд байгаа юм уу? Эсхүл түүнээс цааш квт-ыг иргэд өөрсдөө төлөх ёстой юм уу? Эрчим хүчний яам үүнийгээ бүр тодорхой танилцуулмаар байна. Иргэдээс тийм гомдол гараад байна шүү. Бид нар өрөнд орж байна аа, нөгөө шөнийн тариф чинь хязгаартай байна аа гээд, үүнийг нэг хариулаач.

М.Оюунчимэг: хэн хариулах вэ? Нэрээ хэлээд,  5 дугаар микрофон.

Эрчим хүчний яамны Хэрэгжилтийн газрын дарга Б.Насантогтох: Гарамжав гишүүний асуултад хариулъя. Шөнийн тарифын хувьд “0” тариф гэж  21 цагаас  өглөөний 6 цаг хүртэл тогтоол гарсан. Үүнтэй холбоотой чадал яагаад хязгаарласан бэ гэхээр, ер нь манай түгээх сүлжээний дэд станц, шугам сүлжээ өөрөө чадлын хувьд  өөрөө  2.5 квт хүртэлх чадлын хэмжээтэй байгаа юм. Энэ 2.5-аар тооцоод үзэхээр тухайн гэр хорооллын айл өдөрт  10 цаг 2.5 квт-ын халаагуур хэрэглээд 30 хоног болоход 750 квт байгаа юм. Ингэж тооцож өрх, айл болгон 750 квт-аар чадлын дээд хэмжээг өгсөн байгаа юм. Одоо байдал яаж байна вэ гэхээр, 4 квт болоод чадал дээшлэхээр энэ хязгаар чадлын хязгаар нь тавигдах юм.

Энэ сая Төрийн нарийн бичгийн даргын хэлснээр, энэ ондоо багтаж хийх ёстой 21600 орчим айл өрхийг хүчдэлийн түвшинг дээшлүүлэх, 4 квт-ын чадалтай халаагуур хэрэглэх энэ боломж бүрдэхээр. Тэгэхгүй бол үндсэндээ чадлыг нь хэт өндөр, энэ хязгаарыг авчихаар, шугам сүлжээ, дэд станцууд хэт ачаалалд орох, гал гарах, давхар, давхар тэр хороолол даяараа хүчдэл унах ийм хүндрэлтэй байдлууд, техникийн хувьд үүсэх тооцоо гарсан байдаг юм.

 Одоо бид нар энэ ажлуудаа хийж дуусгаад, тэгээд манай Зохицуулах хороо энэ тооцооллуудаа гаргаад, тогтоолоо гаргаад явах юм, Эрчим хүчний зохицуулах хороо.

М.Оюунчимэг: Гэр хорооллын дахин төлөвлөлтийн талаар тодорхой асуулт асуусан. Батбаясгалан дарга хариулах уу?  1 дүгээр микрофон.

Ж.Батбаясгалан: Гарамжав гишүүний асуултад хариулъя. Ер нь гэр хорооллын дахин төлөвлөлт гээд өнгөрсөн  2012-16 онд  24 байршил баталсан юм. Тэгээд яг тухайн үеийн бодлого алдаатай явснаас болоод өнөөдөр 100 хувь хэрэгжих боломжгүй. Дэд бүтцийн ажлууд нь хагас дутуу ийм байдалтай байгаа. Манай Гэр хорооллын дэд бүтцийн хөгжлийн газар, Барилга, хот байгуулалтын яам, мөн Нийслэлийн Засаг даргын Тамгын газар яг энэ ажлуудыг эхний ээлжинд нь аль нь хэрэгжих бололцоотой байна? Дэд бүтцийн дутуу хийгдсэн ажлуудыг нь дуусгах, мөн түрүүн бас Дэд сайдын хэлдэг хэсэгчилсэн дэд бүтцийг хөгжүүлэх гэдэг утгаараа сервис центрүүдийг тухайн гэр хорооллын  300 орчим айл өрхийг хэсэгчилсэн дэд бүтцээр хангах ийм ажил явж байгаа. 

Ер нь бид нар орон сууцжуулах ажлаар энэ гэр хорооллын утааг 100 хувь арилгана гэдэг асуудлыг бүх салбарын яамдууд дэмжихгүй байгаа. Яагаад гэхээр, түрүүн манай Сүхбат гишүүний хэлдэг, хэрвээ бүх энэ айл өрхүүд орон сууцжуулах асуудлаар явбал эд нар ундны усны тодорхой хязгаарлалтад орж, ундны усны хэрэглээ асар нэмэгдэх ийм байдалтай байгаа. Эргээд ундны усны хэрэглээ өсөхөөр бохирын ариутгах татуургын асуудал хөндөгдөх ийм ажлууд байгаа учраас үе шаттайгаар бид нар гэр хорооллын тэр бүсэд байгаа төвийн дулаан, цахилгаан, бохирын системд холбогдоогүй айл өрхүүдийг хэсэгчилж, дэд бүтцээр хангах ажлыг үндсэндээ гол бодлогоо барьж явж байгаа.

2016 онд ийм нэг асуудал үүссэн. Тухайн үед  дулаанаар хангадаг асуудлыг 10-хан хоногийн дотор сонгуулийн өмнө Нийслэл бүртгээд авчихсан. Жил болгон алдагдалтай, нийслэлийн төсөвт тодорхой хүндрэл учруулаад явж байгаа. Ер нь Монгол Улсын Засгийн газраас томоохон түүхий нүүрсээр галлагаагаа шийдвэрлэдэг энэ халаалтын зуухнуудыг буулгах ажил үе шаттай явж байгаа юм. Яг энэ хүрээнд бид нар төвийн дулаанд холбох Баянхошуу дэд төвийн ажлын хүрээнд, Азийн хөгжлийн банкны хөнгөлөлттэй зээлийн хүрээнд төвийн дулаанд холбох ажлын хүрээнд энэ судалгаа хийгдчихсэн явж байгаа.

М.Оюунчимэг: Ингээд тайлан мэдээлэлтэй холбогдуулан санал хэлэх гишүүд нэрсээ өгнө үү?  Энх-Амгалан гишүүнээр тасаллаа.  Манай энэ иргэдийн төлөөллөөс бас санал хэлье гэсэн. Түүнийг энэ гишүүд үг хэлсний дараа сонсъё. Баатарбилэг гишүүн.

Б.Баатарбилэг: Утааны асуудал Монголын эмгэнэл болсон. Тэгэхээр эрдэмтдээ сонсож байгаа гээд баахан ярьсан л даа. Тэгээд Засгийн газрын асуудал юм уу? Зөвхөн хотын асуудал юм уу? Бүрхэгдүүлээд ингээд ийм сонин байдалтай. Хот дээр төвлөрсөн маягтай. Түрүүн Байгаль орчны дэд сайдын мэдээлэл ч гэсэн зөвхөн нийслэлийн агаарын бохирдлын асуудал яригдаж байсан. Тэгээд өмнөх Өргөдлийн байнгын хороон дээр яг энэ тогтоол гарч байхад би бас ярьж байсан. Орон нутгийн ялангуяа төвлөрсөн газрууд бас яг агаарын бохирдол Улаанбаатартай адилхан болсон,  гамшиг болж байгаа гэж. Тэгээд энэ Засгийн газрын ажил юм уу? Хотын ажил юм уу? Нэг ийм маягтай, тодорхойгүй юман дээр баахан тодорхойгүй юм ярьж байгаад ингээд салах гээд байна л даа. 

Өмнөх 1 сарын З-нд өгсөн  Байнгын хорооноос  Засгийн газарт  өгсөн 18 зүйлтэй тогтоолыг сая харсан, хэрэгжилт байхгүй. Тэгээд  9 дээр нь харин төрийн бус байгууллага, аж ахуйн нэгж, улс төрийн нам, хөдөлгөөнүүд утааны эсрэг хамтдаа тэмцэхийг уриалах гэж. Бараг энэ тогтоолтой, тогтоолгүй төрийн бус байгууллагууд нь төрийн байгууллагуудаас илүү ажиллаад байна шүү дээ. Энд үг хэлсэн Утааны эсрэг  ээж, аавууд гэдэг аяныг би л лав мэдэх юм байна. Телевиз, радиогоор жагсаал цуглаан зохион байгуулаад маш идэвхтэй явж байна. Энэ Лантуун дохио гээд ТББ-ын залуу фэйсбүүкийн нүдэн дээр энэ хавраас нүдсээр байгаад хандиваар тэрбум төгрөг босгоод, хүүхдийн асран хамгаалах төв барьчих юм. Тэгтэл маэнай төр засгийн байж байгаа царай, энэ хэдлэн маск тараах, шүүлтүүр тараах, эсгий бүрээс тараах гэж халтвартсаар байгаад 200 тэрбум төгрөг залгичихсан байна шүү дээ, татвар төлөгчдийн мөнгө. Тэгээд өнөөдөр ямар арга хэмжээ авч байна вэ гэхээр, утаанаас хамгаалах асуудал л яриад байх юм. Утааг байхгүй болгох асуудал ярих ёстой юм биш үү? Утааг яаж аль болох бага гаргах, утааныхаа яндангийнхаа тоог цөөлөх гэж яриад байгаа шүү дээ. Тэгэхээр чинь утаанаас хамгаалах юм яриад байвал утаагаа нэмээд, хамгаалах юмаа ч  нэмээд яваад байя л даа, хэдүүлээ. Энэ дээр үнэхээр сэтгэл дундуур байна. 

Энэ бол Засгийн газрын ажил биш ч юм шиг болчихсон, Цэвэр агаар сан гээд байж байгаад байгаа ч юм уу? Байхгүй ч юм уу? Хэдэн дарга нар нь  янз бүрийн асуудалд ороод нэг тийшээ болсон, одоо байна уу? Үгүй юу мэдэхгүй. Тэгэхээр энэ дээр утаанаас салах асуудал чинь хэдхэн л юм яригддаг юм билээ.  4 төрлийн л юм яригддаг юм билээ. Халаалтын шинэ технологийн асуудал, түрүүн манай гишүүдээс ярьж байсан. Энэ цахилгаанаар халаах байдаг юм уу? Зарим газар гааз, байгалийн хийний асуудал яригддаг. Шинэ  технологи нэвтрүүлэх асуудал судлах ёстой. Тэгэхээр энэ тал дээр жаахан анхаарч ажилламаар байна.

Хоёрдугаарт, энэ орон сууцжуулах асуудал. Хятадын 2 тэрбум төгрөгийн гээд яваад байгаа юм. Тэр нь хир үр дүнтэй байх юм? Энэ дээрээ анхаарал хандуул, Засгийн газар, энэ Барилга, хот байгуулалтын яам.

Гуравдугаарт, энэ төвлөрлийг сааруулах асуудал. Их, дээд сургуулиудыг хотоос гаргах асуудал гээд би яриад байгаа юм. Энэ төвлөрлийг сааруулахаас өөр аргагүй. Энэ асуудлыг бас цогцоор нь харж үзэх шаардлагатай.

Дөрөвдүгээрт, энэ төсөл хөтөлбөрийн судалгаанд суурилж хэрэгжүүлж баймаар байна. Яагаад гэхээр, одоо ингээд утааны эсрэг гээд нэг мэргэн санаа гаргаад, тэгээд түүнийгээ бизнес болгодог. Одоо энэ жилийн нийслэлийн иргэдийн Хурлын төсөв дээр, Аз жаргалтай хотын индекс тооцож, сайжруулах арга хэмжээ гээд  1 тэрбум төгрөг тавьчихсан байх юм. Аз жаргалтай хотын индекс тооцож, сайжруулах арга хэмжээ  1 тэрбум төгрөг. Та нар хараарай, тэр батлагдсан уу? Үгүй юу? Юун аз жаргалтай хот вэ? Иргэдээ доромжлоод байгаа юм уу? Яагаад байгаа юм? Тэр тэрбум төгрөгөө энэ утааны эсрэг шинэ технологи нэвтрүүлэхдээ хэрэглэ. Тэр тэрбум төгрөгөө энэ утааны эсрэг тэмцэж байгаа ТББ-дад тарааж өг. Энэ ТББ-ууд утааны эсрэг ямар хууль эрх зүйн акт байгаа юм бэ? Ямар тогтоол, шийдвэр байгаа юм, үүнийг хэрэгжүүлж байгаа байдал дээр нь хяналт тавиад ажиллаг.  Шахаж шаардаад ажиллаг. Төрийн байгууллагууд өөрснөө тэгж ажиллаж чадахгүй байгаа бол тэр тэрбум төгрөгөө энэ утааны эсрэг ажиллаж байгаа  ТББ-уудад өг.  

Тэгээд Байнгын хорооны даргад нэг санал хэлэхэд, агаарын бохирдлыг бууруулах чиглэлээр  өнгөрсөн хугацаанд хийгдсэн улсын төсвийн болон олон улсын төсөв хөтөлбөрөөс хийгдсэн хөрөнгө оруулалт, төсөл, арга хэмжээний дэлгэрэнгүй нарийн жагсаалтыг та Байнгын хороон дээрээ татаж аваад, гишүүддээ өг өө. Яг ямар хөрөнгө оруулалт олон улсын байгууллагаас болон төсвийн хөрөнгө оруулалтаас ямар арга хэмжээ зохион байгуулсан юм бэ? Ямар бүрээс хэдэн төгрөгийг хэзээ зарцуулсан юм, ингээд нэг ийм бүрхэг юм яваад байдаг. Тэгээд бөөн хардлага яваад байдаг. Энэ дээр нь тулгуурлаж, бид нар бас дараа дараагийн юмнуудаа төлөвлөх хэрэгтэй байна.

Нөгөө талаар  1 сарын З-ны 01 тогтоолын хэрэгжилтийг дахиж хангуулах талд Засгийн газарт дахиж шахаж, тэмдэглэлээр үүрэг өгөх хэрэгтэй гэж бодож байна.

М.Оюунчимэг: Баярлалаа. Дамба-Очир гишүүний нэрийг үг хэлэх нэрэн дээр оруулаарай. Гарамжав гишүүн.

Ц.Гарамжав:  Манай яамдын энэ ажил хариуцсан мэргэжилтнүүд, дэд сайдууд маань үнэхээр ажилдаа сэтгэлээрээ хандах хэрэгтэй байна. Яагаад гэвэл, би нэг захын жишээ харахад, Сонгинохайрхан дүүргийн Хилчин хотхоны  200 айл дулаантай холбогдоно гээд  5-6 дахь жилдээ хүлээж байгаа юм, Барилгын яам аа, та нар мэдэж байгаа. Тэгтэл үүнийг өмнөх Засгийн газрын ажил юм билээ, эсхүл одоо сонгуулийн үеийн шоу юм билээ гээд ингээд байж болохгүй ээ. Яагаад гэвэл энэ айлууд чинь хашаагаа чөлөөлчихсөн зам гаргана гээд, зарим айл нь “0”-оо дарчихсан, зарим айл нь бүр юу ч үгүй ингээд сууж байгаа. Тэгээд энэ айл чинь төвийн дулаантай холбогдоно гээд бүх юмаа бэлдчихсэн, зарим айл нь бүр пийшингээ гаргачихсан. Тэр айл чинь утааны эсрэг энэ хөдөлгөөний дэмжээд байгаа шүү дээ, тэр 200 айл. Тэгээд ард иргэд ойлгоод юм хийх гээд байхад нь, төр маань өөрөө ингээд нэг, нэг уруугаа чихээд байж ерөөсөө болохгүй. Нэг сарын өмнө бид нар Өргөдөл, гомдлын байнгын хороогоор энэ Хилчин хотхоны төлөөлөгчид нь ирээд хэлэлцэж, хэлэлцэж явсан. Тэгтэл өнөөдөр ажил хариуцаж байгаа сайд нар нь орж ирээд мэдэхгүй байна шүү дээ. Одоо юу юм бэ энэ чинь, өмнөх Засгийн газрынх, сонгуулийн шоу ч гэх шиг. Ингэж болохгүй ээ. Бодитойгоор  200 айл хохироод байгаа.  Төвийн дулаантай холбогдоно, эрчим хүчтэй болно. Өнөөдөр энэ айлууд чинь “0”-гүй, дулаангүй, усгүй гээд маш их хүнд нөхцөлд амьдарч байгаа шүү дээ. Тэгэхээр энэ айлын Өргөдөл, гомдлын байнгын хорооны зөвлөмжийн дагуу энэ дээр тодорхой шийдвэртэй ажил хийсэн байх ёстой, үүнийг бид нар удахгүй авч хэлэлцэнэ гэж бодож байна.

Баатарбилэг гишүүнтэй би санал нэг байна. Өнөөдөр бид нар утааг хамгаалах тухай биш, яаж энэ үндсээр нь утааг сааруулах вэ гэдэг дээр бид нар Төрийн бус байгууллагуудтайгаа хамтарч ажиллах хэрэгтэй, үнэхээр хэрэгтэй байна. Манай яамдаас гарахгүй оюун ухаанууд энэ залуучууд, ээжүүдээс, энэ ард иргэдээс гарч байгаа нь үнээн. Тэгээд эд нартайгаа хамтраад ямар ажил  дээр яах вэ гээд, би нэг удаа эд нартай уулзаад маш их санаа авч байсан. Эмнэлгүүд дээр орны тоог нэмье гэсэн. Одоо ингээд өвөл утаатай үед ээж, хүүхдүүдэд маань ямар хүндрэлтэй байдаг билээ. Тэгээд төсөв дээр эмнэлгүүдийн төсвийг нэмж өгөх талаар бид нар саналаа оруулж байсан шүү дээ, гэх мэтээр эд нар маань амьдралаас ургасан бодитой санаачилгуудыг хэлдэг юмаа. Энэ дээр ТББ-уудтай хамтарч ажиллах хэрэгтэй байна.

Дараагийнх нь, манай Нийслэл нэлээн санаачлагатай ажиллах хэрэгтэй байна. Нийслэл бол үнэхээр энэ дээр Ерөнхий сайд нь утаа үнэрлээд явж байх биш, нийслэл өнөөдөр бүх багаараа, хаана яаж энэ утааг намжаах тал дээр онцгой байдал зарлаад ажиллаж байх ёстой гэж бодож байна.  Яаж хаана нь бид хорт утааг гаргуулахгүй байх вэ? Хаана ямар түлш материал шаардлагатай байна? Иргэдийнхээ чадваргүй айл өрхүүддээ яаж туслах вэ гэдгийг нийслэл маань өөрөө нарийвчилсан судалгаа хийгээд, ажиллаад, нийслэлийн хүрээнд бодлого гаргаж ажиллах нь илүү үр дүнтэй байхаа гэж бодож байна.

Ингээд энэ гадаадаас орж ирж байгаа тусламжийн мөнгө 2 тэрбум ч гэнэ үү? 1 тэрбум ч гэнэ үү? Одоо тавигдаад байгаа тэр мөнгийг, ер нь энэ утааг үндсээр сайжруулах арга хэмжээндээ л зориулмаар байна. Түүнээс биш хамгаалах макс хэрэгсэл, зуух  гэх мэт ийм  юманд зориулахыг эсэргүүцэж байна.

М.Оюунчимэг: Баярлалаа. Энх-Амгалан гишүүн.

Б.Энх-Амгалан: Бид нар чинь амаа цууртал ярьж байна даа, тэгээд нэмэр болж байгаа юм алга. Энэ улсын төсвөөс,  олон улсын төслөөс, нийслэлийн төсвөөс гээд 207 тэрбум төгрөг гаргачихсан. Зөвхөн 11 оноос хойш гэхэд энэ агаарын бохирдлын төлбөр гээд иргэн, аж ахуйн нэгжээс 146 тэрбум төгрөг төвлөрүүлсэн байна. Тэгээд юу хийв ээ гээд харахаар юм байдаггүй, хийсэн юмнуудаа харахаар зэрэг түүхий нүүрс оруулаад ирээд шахчихсан юмнууд байдаг. Тэгэхээр надад З маш тодорхой санал байна.

Нэгдүгээрт, энэ хүмүүстэй хариуцлага тооц. Тэр түүхий нүүрс оруулж ирж шахсан хүмүүстээ хариуцлага тооц, тэр зуух тараасан хүмүүстээ хариуцлага тооц, тэр бүрээс тараагаад байгаа хүмүүстээ хариуцлага тооц, тэр амбаар сав өгсөн хүмүүстээ хариуцлага тооц. Тэр капитал засварт орчихсон автобус оруулж ирээд, дизель аппарат тавиад утаа үйлдвэрлээд байгаа хүмүүстээ хариуцлага тооц. Тэр ажил нь бүтээгүй байхад улсын комисст авсан тэр улсын комисстойгоо хариуцлага тооц. Тэр  уурын зуух нэмэгдэхэд зөвшөөрөл өгсөн тэр хүмүүстэйгээ хариуцлага тооц. Эхний асуудал бол хариуцлага тооцох, наад хүмүүстэйгээ. Нийслэл нь тэр нийслэл дээр байгаа хүмүүстэйгээ, яам нь тэр холбогдох албан тушаалтнуудтайгаа, тэр хүмүүс чинь одоо амьд юм байгаа биз дээ? Газрын гаваар орчихоогүй биз дээ? Яасан муухай хүйтэн сэтгэлтэй, хөндий цэвдэг ийм амьтад гэж энэ хүний эрүүл мэндээр мөнгөөр тоглоод сууж байдаг улс байдаг юм бэ?

Хоёр дахь асуудал, энд авах арга хэмжээ бол яалт ч үгүй захиргааны арга хэмжээ л авах ёстой. Тэр түлшнийхээ үйлдвэрийг барь л даа. Тэгэхгүйгээр яаж энэ утааг багасгах асуудал ярих юм бэ?  Тэр цахилгааны асуудлыг шийдээч дээ. ОХУ-аас илүү гараад байгаа тэр шөнийн тарифаа тэглээч, шаардлагатай бол нэмж аваач. Тэр хийн түлшний ТЭЗҮ хийчхээд байгаа гэж үлгэр яриад сууж байгаагийнхаа оронд тэр байгалиас наашаа явж байгаа, Улаан-Үүд уруу татагдаж байгаа тэр хийн түлшийг Улаанбаатар уруу татаж авах асуудлыг ОХУ-тай ярь л даа. Угаасаа Оросууд ярьдаг л юм билээ, Эрхүүгээс татаж байгаа энэ юм Улаан -Үүд уруу очихоор эдийн засгийн үр ашиг багатай байна. Хэрвээ Улаанбаатар орох юм бол үр ашиг сайтай болно гээд ярьж байгаа юм билээ. Түүнийг яриач дээ, яагаад болдоггүй юм бэ? Энэ яндангаа багасгаач. Энэ олон насжилттай утаа үйлдвэрлээд байгаа энэ олон автомашинуудаа багасгаач, зогсоогооч дээ. Алийн болгон толгойг нь илж, энэ олон хүмүүсийнхээ эрүүл мэндээр тоглох юм бэ? 

Гурав дахь асуудал, Бүсчилсэн хөгжлийн асуудлыг ярихгүй бол одоо болохгүй. Одоо Улаанбаатарыг задлах бодлого явуулахгүй бол бид нар усгүй болно. Энэ хөрсний бохирдлоос болоод өчнөөн төчнөөн өвчин, нян тархаж байна. Энэ агаарын бохирдлоос болоод олон ээжүүдийн эхийн эндэгдэл гарч байна, амьсгалын замын их өвчин үүсэж байна. 1 сая 566 мянган хавтгай дөрвөлжин  км нутаг З сая монголчууд 50 хувь, 60 хувь нь  4 уулын дундаа ингэж бөглөрөн чихцэлдэн амьдарч болохгүй шүү дээ. Тэр сургууль, үйлдвэрүүдээ нүүлгээч дээ, үйлчилгээний газруудаа нүүлгээч дээ.  Дагуул хот яриад,  бид нар Хөшигтийн хөндий, Багануур, Налайх гээд дахиад 4 саяулаа ирээд суух юм уу? Эсхүл бүгдээрээ ирээд суух юм уу? Зах хязгаар эзгүй болж байна шүү дээ. Тэгэхээр энэ асуудлыг Засгийн газарт энэ ажлын хэсэг нь оруулаач дээ. Тэгэхгүй бол наадах чинь болохгүй нь ээ.  Одоо хэдхэн жилийн дараа усгүй болно. Одоо энэ  180  мянган жорлонгийн асуудлаас болоод хөрсний бохирдол гарна, үүнээс болоод гэдэсний савханцрааас авахуулаад өчнөөн  өвчин бий болно.  Энэ олон авто машинуудыг зогсоох бололцоо боломж байгаа шүү дээ. Нийтийн тээврийн гаазын асуудлыг шийд л дээ. Нийтийн тээвэрт дахиад дизель машин явахгүй ээ, гаазаар ажиллана гэвэл энэ чинь ажиллаж л таарна шүү дээ. Үүнийг улсын бодлогоор шийдэж болно шүү дээ. Тэгэхгүй энэ дорвитой, бодлогын арга хэмжээ авахгүй байж, маск тараана, зуух тараана, гэрийн бүрээс тараана гээд байдаг чинь монголчуудыг доромжилж байгаа асуудал шүү. Мөнгө идэх гэсэн арга шүү. Ийм юман дээр орсон хүмүүстэй одоо хариуцлага тооцох цаг нь болчихсон, алийн болгон толгойг нь илэх юм бэ? Энэ хуулийн буулга гээч юм чинь араас нь хөөж очиж барьдаг юм байгаа биз дээ, барьдаггүй юм уу эсхүл. 

Тийм учраас энэ асуудлууд дээр энэ З чиглэлийн юмыг онцгой авч үзэж, цааш нь ярих ёстой гэж ингэж бодож байна. Улаанбаатар хотыг задлахгүйгээр 200-300 айлын дэд төв барина, тэнд ч юмыг нь нэмж өгнө. Энэ нэмэргүй. Ачааллаа бид нар даахгүй. Тийм учраас бид нар энэ бүсчилсэн хөгжлийн бодлогыг ярих цаг нь болчихсон. Үүнийгээ бодлогын хүрээнд авч үзэх хэрэгтэй. Яаралтай шийдэх асуудал бол түлшний асуудал, цахилгааны асуудал, хийн халаагуурын асуудал. Энэ зарим юмнуудыг хориглох асуудал. Яаралтай шийдэх асуудал бол, тэр хариуцлагыг тооцоод, тэр хүмүүсээр нь дутуу юмыг хийлгэх асуудал. Ийм л зүйлүүдийг та бүхэнд хэлмээр байна.

М.Оюунчимэг: Маш тодорхой саналууд хэллээ. Дамба-Очир гишүүн.

Д.Дамба-Очир: Баярлалаа. Өргөдлийн байнгын   хороо хэлэлцээд өнгөрөх биш, Байнгын хорооноос тогтоол гаргаад, бодитой үр дүн, бас ажил хэрэгч байдлаар хандаад явбал зүгээр болов уу гэж бодож байна. Засгийн газарт, яамдуудад нь чиглэл өгөх хэрэгтэй. Тэгээд тэр нь хугацаатай, түүний дараа нь эдэнтэй эргээд хариуцлага тооцдог иймэрхүү механизм уруу орохгүй бол зүгээр энд ярьж ярьж байгаад, шоудож, шоудож байгаад тараад явчих нь зохимжгүй болов уу гэж бодож байна, нэгдүгээр санаа.

Хоёрдугаарт нь, 208 тэрбум төгрөг энэ утаанд зарчихжээ. Энэ утаа өнөөдөр Монгол Улсын хэмжээнд, Улаанбаатарын хэмжээнд гамшгийн хэмжээнд оччихсон. Бүгдээрээ утаанаас болж хоолой ам, ханиад ихэссэн ийм байдалтай л явцгааж байгаа, бүгдээрээ л тэр утаагаар нь амьсгалж байгаа. Дарга, цэрэг байна уу? Энгийн иргэн байна уу? Хамаагүй. Тийм учраас энэ гамшгийн хэмжээнд очсон гэдгийг хүлээн зөвшөөрөх хэрэгтэй. Тэгээд энэ дээр би юу гэж хэлэх гээд байна вэ гэхээр, Улаанбаатарын дэргэд байдаг юм уу? Ерөнхий сайдын дэргэд байж байгаа утаатай тэмцэх гээд зөвлөл байж байгаа. Энэ бол сард байдаг юм уу? Хэзээ ч юм бэ? Хагас жилд нэг удаа ч юм уу хуралддаг юм шиг байгаа, би түүнийг нь сайн мэдэхгүй юм. Тийм учраас би юу гэж хэлэх вэ гэхээр, яг орон тооны, яг утааг хариуцсан Ерөнхий сайдын дэргэд 4-5 хүнтэй орон тоо бий болго. Байнга үүнийг харж ажиллаж, яг энэ дээр ажиллах хүмүүс. Түүнээс зөвлөл гэж нэг хуралдчихаад алга болоод өгдөг, нэг шоуддаг, утаа дөхөхөөр нь худлаа баахан ярьж, тойрч гүйдэг. Маск зүүж, утаатай газар нь очиж шоуддаг энэ юмаа болих хэрэгтэй.

Тийм учраас яг  Ерөнхий сайдын дэргэд нь байвал, эсхүл Улаанбаатарын дэргэд нь байх юм уу? Хаана нь байх ёстой юм бэ? Тэгээд бүр орон тооны ажлын хэсэгтэй болгож авах хэрэгтэй. Ийм хоёр дахь юмаа хийгээч гэж би хэлэх гээд байна.

Гуравдугаарт нь, гаднын байгууллагуудыг зөвлөхөөр хажуудаа ав аа. Тэгэхгүй бол манайхан энэ хэдэн төгрөг дээр нь тоглодог, хэдэн төгрөгийг нь завшдаг ийм л хэлбэр уруу ороод байна. Тэгэхээр гаднын байгууллага болдоггүй юм бол хэрэгжүүлдэг юм уу? Эсхүл төр нь хэрэгжүүлж байгаа бол хажуу талдаа яг түүнийг хянаад байдаг юм уу? Түүнийг нь зохион байгуулаад явах гаднын зөвлөх компаниуд байхгүй бол болохгүй. Ямар ч байсан хяналттай байхгүй бол болохгүй. Би ганцхан жишээг та бүхэнд хэлье. ТЭЦ-2 дээр 2008-12 онд байж байх хугацаанд  бид нар 17 тэрбум  төгрөгийн утаагүй түлш гэдэг үйлдвэрийн мөнгийг тавьж өгсөн. Өнөөдөр тэр үйлдвэр одоог хүртэл ашиглалтад ороогүй байна. Тэр төрийн тэр их хэмжээний мөнгийг, тэр үед байсан мөнгөнүүдийг өнөөдөр тэгээд л хэдэн тоног төхөөрөмж авчирч тавиад, нөгөө дэх нь ажиллагаагүй,  компани нь хариуцлага хүлээсэн юм байхгүй, утаагүй түлш нь ч байхгүй. Тэгээд л өнөөдөр Улаанбаатар хотын гэр хорооллыг тэр чигээр нь хангачихна гээд  500 мянга ч билүү? 500 сая ч билүү утаагүй түлшийг үйлдвэрлэнэ гээд баахан яриад л байсан, байхгүй байгаа. Бүгдээрээ л мэдэцгээж байгаа шүү дээ. Би өөрөө байж байгаад түүнийг нь батлуулж өгч байсан шүү дээ, ажлын хэсгийг нь ахалж байгаад би батлуулж өгч байсан. 5 тэрбумыг тавьж байгаад, үлдсэн мөнгийг дараа жилийн төсөвт суулгаж байгаад баталж өгч байсан. Энэ бол ганцхан жишээ. Энэ төр гэдэг нэрийн дор хан ч хариуцлага хүлээхгүй, үнэхээр замбараагүй байгаа юм. Төр гэдэг нэрийн дор эзэнгүй байгаа юм. Тийм учраас энэ удаагийн Байнгын хорооноос та нар хэдүүлээ хэдхээн юм хийгээтэх. Нэгдүгээрт нь, тогтоол гаргаж байгаад, албажуулаад өгөөтөх, Засгийн газар, яамд, хариуцсан хүмүүст нь. Түүн дээрээ, нэгдүгээрт, Ерөнхий сайдын дэргэд орон тооны газар бий болго, 5-6 хүнтэй байдаг юм уу? Хэдэн хүнтэй байдаг юм бэ? Байнга үүнийг, зун, өвөлгүй үүнийг л шийдэж байдаг. 

Хоёрдугаарт нь, Зөвлөх компани дэргэдээ авдаг юм уу? Иймэрхүү зүйлүүдийг өнөөдрийн Байнгын хорооноос тогтоол гаргаад, тогтоолын төслөө Байнгын хороогоор хэлэлцүүлээд, яамдуудаас нь дэд сайд, Төрийн нарийн бичгийн дарга нар нь сууж байна, эд нараас, харьяа яамдаас саналуудыг нь авч байгаад бодитойхон шиг, Засгийн газраа дэмжих, Улсын Их Хурлаа дэмжээд өгчих, болохгүй бол энэ дээр Хөгжлийн банк, өөр бусад юмнуудыг, гаднын том том төслүүд явж байгаа шүү дээ. Том, том тусламжууд явж байгаа. Үүнийг энэ дээр нь тавьж өгье л дөө, бодлогоор. Энэ юмнуудыг бид нар хийгээд өгье. Тэгэхийн тулд Засгийн газраа бид нар дэмжмээр байна. Улсын Их Хурлаас ийм тогтоолууд гаргаж өгөөд  Засгийн газар . . . /хугацаа дуусав/.

М.Оюунчимэг: Дамба-Очир гишүүнд баярлалаа. 

Энд байгаа энэ төрийн албан тушаалтнууд маань сая гишүүдээс зүгээр нэг шүүмжлэл биш, маш тодорхой гарц саналуудыг удаа дараа хэлж байна шүү дээ. Өргөдлийн байнгын хороо жилийн өмнө дахиад утаа үйлдвэрлэнэ тийм учраас жилийн өмнө та  нарт  яг одоо ярьж байгаа юмыг хий гэсэн тодорхой үүрэг, даалгавар 01 тоот тогтоолоор өгсөн. Тэгээд хариуг нь ирсэн, бид нар сая газар дээр нь очоод үзэхэд, би энд ирж байгаагаараа Батбаясгалан дарга л дандаа загнуулах юм. Нийслэлийн удирдлагуудад үнэхээр шүүмжлэлтэй хандаж байгаа. Сая Ерөнхий сайдыг дагуулаад Засгийн газар, Байгаль орчны сайд бүгд очиход, Дэлхийн банкнаас хэрэгжүүлж байгаа Улаанбаатар цэвэр агаар сангийн шугамаар л хэрэгжиж байгаа хэдэн сургууль, цэцэрлэгт тавьсан агаар шүүгчийг дагуулаад л үзүүлсэн. Тэгээд  2015 онд Жайкагийн шугамаар орж ирсэн хэдэн хэмжих багаж үзүүлсэн. Яг улсын төсвөөр хийгдэж байгаа, Байгаль орчны яамны шугамаар, Нийслэлийн шугамаар, Барилга  хот байгуулалтын шугамаар, Эрчим хүчний шугамаар төр өөрөө тэр их төсөвлөсөн  мөнгөөр юу хийв гэдгээр нэг ч ажил сая би олж хараагүй, бидэнд үзүүлээгүй. Яг 100 хувь хийсэн гэдэг нь тэр орой 21 цагаас өглөөний 6 цаг хүртэл 100 хувь тэглэсэн гэдэг. Гэхдээ тэр нь хүчдэл муу, хүчдлээс шалтгаалаас бас жаахан дутуу үйлчилж байгаа. Түүнийг 100 хувь гэж эс тооцвол үнэндээ яг төрөөс хийсэн ажил бол алга байна. Үнэн удаан байна. Одоо тэгээд төсөвлөсөн мөнгө нь өөрөө төр утаа үйлдвэрлэж, бизнес хийдгийн гайхалтай жишээ нь Нүүрс хөтөлбөр болсон шүү дээ.  46 хувиар утааны хор хохирлыг нэмэгдүүлсэн. Тэгэхээр одоо энэ төрийн бус байгууллагуудтайгаа нийлж байгаад, хариуцлага тооцтол, тэр хүний хариуцлагыг нь яриад, албан тушаалаа өгөөд явах биш, эргэж тэр төлбөрийг төлдөг болтол нь бид ажиллая. Ажиллана шүү.  Одоо ингэж ярьсаар байтал ТЭЗҮ хийж байна, судалж байна гэж ярьсаар байтал одоо ингээд хугацаа өнгөрөөд дуусаад байна. Орон сууцжуулах ажил дээр очсон гэр хорооллын  220 мянган өрхөөс хүн бүхэн асууж байна. Гэтэл энэ бол жил хагасын хугацаанд жишээлбэл орон сууцжуулах уу? Энэ бол худлаа болоод байна аа, Лхамсүрэн дарга аа, одоо яах ёстой юм бэ гээд хурдхан шиг арга хэмжээнүүд аваад, юм хийгээд, энэ төр өөрөө нүүрс үйлдвэрлэж, бизнес хийгээд байлгүй шиг юмаа хиймээр байна. 

Сая Баатарбилэг гишүүн яг хэллээ шүү дээ, 1 тэрбум төгрөгөөр ТББ-ын нэг хүн тодорхой ажил хийчихсэн үзүүлж байхад, 208 тэрбум төгрөг үрэн таран хийчихсэн, сая Дамба-Очир гишүүн хэлж байна 17 тэрбум төгрөгөөр ТЭЦ-2-т мөнгийг төсөвт тусгаад өгчихсөн гээд. Мөнгө тусгаад л байдаг, яг бодитоор хийгдсэн ажил байхгүй байна. Тэгэхээр одоо бид Байнгын хорооноос тэмдэглэлээр чиглэл  өгье, хугацаатай үүрэг өгье. Тэгээд эргээд ингээд саяны ярьдгийг давтаж яриад, бие биенээ шүүмжлээд суугаад байхгүй шүү. Аав, ээжүүдтэйгээ, ТББ-уудтайгаа, ард иргэдтэйгээ нийлж байгаад, хариуцлага тооцох биш, сая хэллээ, эргэж төлүүлэх болтол, тэр мөнгийг буцаагаад татвар төлөгчдийн мөнгийг буцааж олж иртэл нь, тэр ажлыг хийтэл хариуцлага ярина шүү, та нартай. Үүнийг би тэмдэглэлээр тодорхой үүрэг өгнө. Сая Ерөнхий сайд  өөрөө ч явж үзээд, үүнтэй хүлээн зөвшөөрсөн шүү. Тэгэхээр одоо та нар маань ажлаа хий, хот маш хурдтай ажилламаар байна. Бусад дарга нартаа Батбаясгалан дарга аа хэлээч ээ. Сая Дамба-Очир гишүүн хэлж байна, бүтэц бий болгох гээд. Гэтэл энэ нь бүр  2016 оны  8 дугаар сарын З-ны өдөр Монгол Улсын Засгийн газрын тогтоол гарчихсан байна. Дүүргийн Засаг даргын Тамгын газрын бүтэц, Нийслэлийн Засаг даргын эрхлэх асуудлын хүрээний зарим агентлаг, Улаанбаатар хотын захирагчийн харьяа газруудын бүтэц, орон тооны хязгаарыг тогтоон мөрдүүлэхийг Нийслэлийн Засаг дарга бөгөөд Улаанбаатар хотын захирагч Батболдод зөвшөөрсүгэй гэдэг нь, энэ утаатай тэмцэх, Агаарын бохирдолтой тэмцэх тодорхой бүтэц, зохион байгуулалтыг ажиллуулах Засгийн газрын тогтоол гараад, тэгээд Батболд даргад нь зөвшөөрсөн юм өгчихсөн байна шүү дээ, одоо энэ ажиллаж байна уу? Юм болгонд Батбаясгалан дарга ирдэг, эртүүд бид утааны газраар очиход Дэлхийн банкны мэргэжилтэн бидэнд юм яриад зогсоод байсан. Энэ мэтчилэн бид одоо тэмдэглэлээр хугацаатай үүрэг өгөөд, Засгийн газарт ч өгнө. Эргээд яг тодорхой хугацааны дараа бид энэ асуудлын биелэлтийг зүгээр нэг З0, 40 хувь юм уу? Одоо ингэж байна, тэгж байна гэж сонсохгүйгээр асуудалд хандъя гэж тэмдэглэлээр үүрэг өгье.

Дээрээс нь түрүүн Гарамжав гишүүний хэлдгээр Барилга, хот байгуулалтын яам, нийслэлийн удирдлагуудад яг Хилчин хотхоноор албан бичиг хүргүүлсэн байгаа.  12 сарын 20-ны дотор албан бичгээр хариу ирүүлнэ. Тэгээд бид энэ асуудлыг хэлэлцэхээр албан бичиг оччихсон байгаа. Ийм байна. 

Одоо Алимаагийн саналыг сонсоод, хурлаа өндөрлүүлье.

А.Алимаа: Баярлалаа. Байнгын хороо энэ асуудлыг нэг жилийн дараа дахин аваад энэ асуудлыг би бол иргэн хүнийхээ хувьд баярлаж байна. Бүгдээрээ муу юман дээрээ их төвлөрөөд яах вэ. Энэ жил ямар ч байсан бид нар гадаа орилж хашгирсний хүчинд 4 сайн ажил, Засгийн газар, хотоос ч хийсээн. Сайн юмнаасаа эхэлье. Гэр хорооллыг эрчим хүчинд холбох ажил үнэхээр сайн явсан.  4300-г төлөвлөж байгаад  5000 гаруй гараад бараг 800 айлаар өндөр явсан юм билээ, энэ бол сайн хийгдсэн. Хүчдэл бол дараагийн асуудлаа. Ямар ч байсан тэр холболтоо хийжээ. 

Дараагийнх нь вакцинжуулалт маш сайн хийсэн. Ноднин дөнгөж ярьж эхэлж,  12 сард вакцинаа оруулж ирнэ гэж ярьж байсан бол энэ жил ямар ч байсан 10 сарын 15-наас эхлээд вакцинаа тариад, 210 мянган хүн,  бүх цагдаа нарыг пеномикогийн болон томуу, томуу төст өвчний вакцин хийсэн, энэ бол  маш их үр дүнтэй ажил.

Гуравдугаарх нь агаар цэвэршүүлэгч. Шүүмжлээд байна л даа.  4 тэрбум төгрөг та нар зарах гэж байна, дэмий гээд. Яг өнөөдөр тулчихсан ийм нөхцөлд үүнээс өөр гарц байхгүй шүү дээ. Тэгэхээр тэр  4 тэрбумаараа  6000 агаар шүүгчээ авъя. Яг яс юман дээр судлаад үзэх юм бол тэр маск оруулж ирж байгаа, агаар шүүгч оруулж ирж байгаа хүмүүсийн ашиг нь 1.5-2 хувь л байдаг юм шүү дээ. Аймаар өндөр ашиг хийдэггүй юм шүү дээ, хөөрхий. Яг үнэн шүү, тэр бол.

Дараагийнх нь, хамгийн том хийсэн маш сайн ажил. Би бас Батболд даргад баярлалаа гэж хэлэх хэрэгтэй. Улаанбаатар хотын цэсээ тогтоосон, анх удаа түүхэндээ шүү. Урьд нь 2030 хүртэл хөгжүүлнэ гээд байсан, цэс байхгүй л хөгжиж байсан шүү дээ. 

Тэгээд энэ дээр санал хэлэхэд, нөхөд өө, яах вэ ээ, нэг нь нэг бодлого явуулахаар нөгөөхөө айлгаж сандаргаад, чамайг шоронд хийнэ шүү, ингэнэ шүү гэчих юм. Нөгөө бид нар чинь янз бүрээр үзээд л байна. Тэгэхээр нэгдүгээрт нь энэ бодлогуудаа том, дунд, жижиг гээд бага хугацаа, урт хугацаанд гэдгээ тогтвортой явуулъя. Яасан? Нөгөө сайжруулсан зуух гээд судалгаа хийж байгаад явсан чинь, нүүрс гээд хямдхан юм зарангуут, нөгөө хүмүүс чинь зуухаа зараад ийм л юм болсон шүү дээ. Тэгэхээр нэгдүгээрт, өнөөдөр Монгол Улсад байх ёстой бүх стандарт, норм, дүрэм, хүний амьдрах эрүүл орчин бүгд алдагдчихсан. Ийм үед бид нар хууль дүрэм, юу байдаг юм бэ? Тийм юм яриад нэмэргүй. Бид нар бүгдээрээ гамшгийн нөхцөлд л ажиллаж байна.Тэгэхээр хүн амын алиндаа ярих юм бэ? Жишээлбэл, би нэг тоо хэлье.  250 мянган ядуу, эмзэг бүлгийн хүнээс  болоод  бид нар 1.3 сая хүнээ хордуулж байгаа шүү дээ, яс юман дээрээ.  25 мянган хүн хүүхдийн мөнгөөр амьдарч байна шүү дээ Улаанбаатар хотод. Энэ судалгааг хийгээд ингээд би үнэгүй гаргасан шүү. Тэгэхээр энэ хэн уруугаа яг тактикаа хийх юм бэ? Бид нар бүгдийг аварч чадахгүй, бодит байдал түүнийгээ л яръя.

Дараа нь энэ, татварын асуудлыг Улсын Их Хурлын гишүүд маань ярьж өгмөөр байна. Энэ шүүлтүүр, маскыг ядаж гаалийн татвараас хөнгөлж өгмөөр байна, нэгдүгээрт.

Хоёрдугаарт, энэ Улаанбаатар хотод зарж байгаа дизель бензинээ үнэтэй болгоё, евро 5 стандартаа бид нар, стандартаа хийсэн, дөнгөж  7.7 -гийн хэрэглээтэй гэж байна. Бусдынх нь татварыг нэмье. Өөр арга байхгүй.

Дараа нь бүгдээрээ энэ хашааны стандартыг хамгийн эхний ээлжинд гаргая. Тэр  0.7 газар дээр ямар стандарт байх ёстой юм бэ? Тэгж байж тэр өөрийнх нь барьсан 4х6-гийн харьцаатай, хамгийн их дулаан алдалттай амбаарыг нь үндсэн үл хөдлөх хөрөнгөд бүртгэдэг болъё, бодлогын. Өнөөдөр яаж байна вэ гэхээр, газар эзэмшиж авангуутаа байшин бариад үл хөдлөхөд аваачаад бүртгүүлчихдэг. Тэгээд газар чөлөөлөх гээд очихоор миний байшин  100 саяын үнэтэй, бид нар арвуулаа амьдардаг, мөнгө өг гээд сууж байдаг. Энэ чинь яг энэ бодлогын буруу алдаанаас л гарч байгаа шүү дээ. Яамдууд хөөрхий явдаг, хөрөнгө оруулагч нар явдаг.  Явахгүй л байгаа шүү дээ тэр нь.

Дараагийн хамгийн том асуудал. Уучлаарай, энэ хүүхдийн мөнгө, элдэв халамжаа төвлөрлийг сааруулахтайгаа уяач ээ. Тэр хөдөө явж байгаа хүмүүстээ хүүхдийн мөнгийг нь өгөөч ээ. Тэр сургуулийн өдрийн хоолыг сайжруулах юмаа хөдөөгийнхөө хүүхдүүдэд хий л дээ. Тэгэхээр ажилгүй сууж байгаа хүмүүс чинь явна шүү дээ. /Хугацаа дуусав/.

М.Саранчимэг: Баярлалаа, минут дууслаа. Санал хэллээ. Ингээд манай албан тушаалтнууд маань энэ саналуудаас яг хэрэгцээтэй юмнуудыг нь бичиж тэмдэглэж аваарай. Тэгээд өнөөдрийн хуралдаанаас сая гишүүдийн хэлсэн үг, санал, манай аав, ээжүүдийн ТББ-даас өгсөн саналуудыг тусгаад, хуралдаанаас иймэрхүү чиглэл тэмдэглэлээр үүрэг өгье гэж бодож байна. 

Нэгд нь, улс, нийслэлийн төсөв, олон улсын төсөл, хөтөлбөрөөр хэрэгжүүлж байгаа агаарын бохирдлыг бууруулах чиглэлээр хийж хэрэгжүүлж байгаа энэ олон ажлуудын үр дүнгүй, хариуцах эзэнгүй, төсвийн мөнгө үргүй зарцуулагдаж байгааг бид сая ярьж байна шүү дээ. Тэгэхээр улсын төсвийн болоод олон улсын санхүүжилтээр хийгдэж байгаа энэ бүх ажлуудыг Өргөдлийн байнгын хороон дээр нэгтгэж бидэнд хүргүүлээд, үүгээрээ бүгдээрээ нэгдсэн нэг ойлголтод хүрье. Тэгээд хуучин ийм байна, одоо цаашаа яаж явах вэ? Яаж зарцуулах вэ? Яг үүнтэй холбоотой дараагийн юун дээр нь бид ажлыг нь хийх вэ? Юун дээр нь хариуцлагыг ярих вэ гэдгээ тодорхой болгоё. Түүнээс агаарын бохирдлыг бууруулах чиглэлээр үр дүнгээ өгөөгүй ажлуудыг салбар бүрд тооцон гаргаж, хариуцсан байгууллага, албан тушаалтанд хариуцлага тооцох, төсвийн мөнгийг буцаан төлүүлэх, эргээд одоо төсөвлөгдөх мөнгийг буцаж ийм зүйлүүд уруу зарцуулахгүй, тодорхой бодит ажлууд уруу зарцуулах тодорхой үүрэг даалгавруудыг энэ тэмдэглэлээр өгье.

Орон сууцжуулах, төвлөрлийг сааруулах, дагуул хот, нүүлгэн шилжүүлэлтийн талаар гишүүд санал гаргалаа. Үүнийг бас тэмдэглэлдээ тодорхой тусгая. Агаарын бохирдолтой тэмцэх байгаа ТББ-уудтай хамтран ажиллах, төсвийн хөрөнгө оруулалтаар, мөн улсын, олон улсын зарцуулагдаж байгаа энэ жагсаалт гаргахыг тэмдэглэлээр үүрэг өгье. Өмнө гаргасан 01 тогтоолыг дахин хэрэгжүүлэх үүрэг, чиглэлийг бид Засгийн газартаа яг тодорхой хүмүүст, яамдад нь тодорхой, эргээд буух эзэн, буцах хаягтайгаар асуудлыг яръя. Одоо яг энэ  2018 онд агаарын бохирдлыг бууруулах, утааг бууруулах чиглэлээр төсөвлөгдсөн мөнгөөр яг юуг хийж чадах юм бэ? Юуг хийж чадахгүй юм бэ? Энэ мөнгийг тодорхой төсөвлөж,  хийх ажлуудынхаа тооцоо судалгаатай дараагийн хурлаар оруулж ирэхийг бид тэмдэглэлээр үүрэг болгож байна.

Ингээд өнөөдрийн хурал дууслаа. Хуралд оролцсон эрхэм гишүүдээ баярлалаа. Ажлын хэсэгт талархлаа. Хуралдаанд оролцсон яам, Тамгын газрууд, аав, ээжүүддээ талархлаа.

Хуралдаан хаасныг мэдэгдье.

Дууны бичлэгээс буулгасан:

